
Мемлекеттік Ту мен Президент Байрағы, сондай-ақ Қазақстан 
Республикасының Конституциясы Тәуелсіздік сарайының Үлкен 
залына әкелінген соң Қазақстан Республикасының Президенті 
келіп, мінберге көтерілді.

Конституцияның 42-бабына сәйкес, Қасым-Жомарт Тоқаев 
халыққа ант берді:

«Қазақстан халқына адал қызмет етуге, Қазақстан 
Республикасының Конституциясы мен заңдарын қатаң сақтауға, 
азаматтардың құқықтары мен бостандықтарына кепілдік бе-
руге, Қазақстан Республикасы Президентінің өзіме жүктелген 
мәртебелі міндетін адал атқаруға салтанатты түрде ант етемін!»

Сайланған Қазақстан Президентінің қызметке кірісу құрметіне 
орай  Мемлекеттік әнұран ойналып, 21 рет зеңбіректерден оқ 
атылды.  Ал «Ақорда» резиденциясының үстінде Қазақстан 
Республикасының Мемлекеттік Туы көтерілді.

Орталық сайлау комиссиясының төрағасы Нұрлан Әбдіров 
Қасым-Жомарт Тоқаевқа Қазақстан Республикасы Президентінің 
куәлігін тапсырды.

Мемлекет басшысы салтанатты ұлықтау рәсімінде сөйлеген 
сөзінде өзіне зор сенім артқан барша отандасына алғыс айтты.

– Халықтың сенімі – ең құнды нәрсе. Сайлау 
нәтижесін халқымыздың саяси бағдарыма – бағасы, 
алдағы жоспарыма – батасы деп қабылдаймын. 
Халқының қолдауына ие болып, ел тізгінін ұстау 
–  ер азамат үшін ең биік мәртебе әрі орасан зор 
жауапкершілік. Алдағы 7 жылды бүгінгі буынның және 
келешек ұрпақтың алдындағы борышымды өтеуге 
берілген бірегей мүмкіндік деп білемін. Қазақта «ама-
нат» деген асыл ұғым бар. Халқымның сенімі – маған 
аманат. Осы аманатқа адал болу – мен үшін қасиетті 
парыз. Ел үмітін ақтап, Қазақстанды өркендеген, 
бақуатты мемлекетке айналдыру үшін қолымнан 
келгеннің бәрін жасаймын, – деді Қасым-Жомарт 
Тоқаев.

Президент алдағы қызметінің бірқатар негізгі 
бағытын атап өтті. Мемлекет басшысының айтуынша, 
шынайы заң үстемдігін қамтамасыз етпей, әділетті әрі 
нарықтық экономиканы құру, жеке меншікті қорғау, 
бәсекелестікті дамыту, сыбайлас жемқорлықты жою 
мүмкін емес. Еліміз даму жолында, негізінен, өз 
күшіне сенеді. Сонымен қатар шетелден тікелей ин-
вестиция тарта отырып, түрлі саладағы халықаралық 
ынтымақтастықты белсенді түрде дамытады.

Қасым-Жомарт Тоқаев Қазақстан өз ұлттық 
мүддесін қорғауға бағытталған теңгерімді және конструктивті 
сыртқы саясатын жүзеге асыра беретінін жеткізді. Саяси жаңғыру 
үдерісі жоспарлы түрде жалғасады.

Ұлықтау рәсіміне Қазақстанның Тұңғыш Президенті 
Нұрсұлтан Назарбаев, Қазақстан Республикасының Парламенті 
депутаттары, Үкімет мүшелері, Жоғарғы сот судьялары, 
Конституциялық Кеңестің мүшелері, Президент Әкімшілігі мен 
Премьер-Министр Кеңсесінің өкілдері, орталық мемлекеттік 
басқару органдарының басшылары, Орталық сайлау комис-
сиясы мен Қазақстан Халқы Ассамблеясының мүшелері, діни 
конфессия өкілдері, облыстар мен Астана, Алматы және Шым-
кент қалаларының әкімдері, Қазақстандағы дипломатиялық 
өкілдіктердің басшылары, президенттікке үміткер болғандар, 
саяси партиялардың басшылығы, Республикалық және аймақтық 
қоғамдық штабтардың мүшелері, қоғамдық ұйымдардың және 
бұқаралық ақпарат құралдарының өкілдері, іскер топтар өкілдері, 
көрнекті ғалымдар, мәдениет және өнер қайраткерлері, жастар 
ұйымдарының жетекшілері қатысты.

Ақорда, 2022 жылғы 26 қараша.

ҚАЗАҚСТАН  РЕСПУБЛИКАСЫНЫҢ  ПРЕЗИДЕНТІ  
ҚАСЫМ-ЖОМАРТ  ТОҚАЕВТЫ  САЛТАНАТТЫ 

ҰЛЫҚТАУ  РӘСІМІ  ӨТТІ
Тәуелсіздік сарайында Қазақстан Республикасының Президенті  

Қасым-Жомарт Тоқаевты салтанатты ұлықтау рәсімі өтті

Қазақстан халқы аса маңызды таңдау жасады. Біз еліміздің 
болашағын айқындап, саяси және әлеуметтік-экономикалық 
саладағы өзгерістерді одан әрі жалғастыруда Жаңа Қазақстанды 
құруға тікелей ықпал ететін шешуші кезеңде тұрмыз. Осындай сын 
сәтте ел басқару ісін парасатты, тәжірибелі, сенімді және халық 
қамын ойлайтын адамға тапсырдық. Бұл – Әділетті Қазақстанды құру 
жолында түбегейлі және жан-жақты реформаларды жүзеге асыру 
үшін аса қажет.

Халықтың Қасым-Жомарт Кемелұлы Тоқаевтың әлеуметтік-
экономикалық және саяси саладағы реформалары, елдің әл-ауқатын 
жақсартуға бағытталған бастамалары табысты болатынына үлкен үміт 
артып отырғаны сөзсіз. Ел ең алдымен, Мемлекет басшысының ашық 
әрі әділ қоғам орнату жөніндегі бастамаларын толықтай қолдайды.

Біріншіден, конституциялық реформа елдегі түбегейлі саяси 
жаңғырудың негізін қалады. Өздеріңіз білетіндей, халқымыз биыл 
5 маусымда өткен жалпыұлттық референдумда Конституцияға 
енгізілген өзгерістер мен толықтыруларды толықтай қолдады.  
Олардың ішіндегі ең маңызды – Конституцияның 6-бабына енгізілген 
өзгеріс. Ол арқылы еліміздің Ата Заңында жер, оның қойнауындағы 
барлық табиғи ресурс, өсімдіктер мен жануарлар халықтың байлығы 
болып табылатыны бекітілді. Басқаша айтқанда, халық еліміздегі 
жердің, оның қойнауындағы барлық байлықтың иесі. Бұл құқықты 
халықтың атынан мемлекет жүзеге асырады. Әрбір қазақстандық 
жеріміздің және оның қойнауындағы байлықтың игілігін көруге 
мүмкіндік алады. Бұл құр сөз емес екеніне баршамыз куә болып отыр-
мыз. Президент биыл 1 қыркүйектегі Жолдауында аталған норманың 
жүзеге асырылуының нақты тетігін ұсынды.

Мемлекет басшысы Ұлттық қордың жыл сайынғы инвестициялық 
табысының 50 пайызын балалардың арнаулы жинақтаушы есепшоты-
на аударуды ұсынды. Қаржы әр бала 18 жасқа толғанға дейін аудары-
лып тұрады. Жинақталған қаржы балалар кәмелет жасына толғаннан 
кейін олардың баспана немесе білім алуына жұмсалмақ. Бұл бастама 
2024 жылғы 1 қаңтардан жүзеге асырылады.Президентіміздің тағы 
бір маңызды бастамасы – «Самұрық-Қазына» қоры таза пайдасының 
кемінде 7 пайызы жыл сайын «Қазақстан халқына» қоғамдық қорына 
аударылады.

Екіншіден, сыбайлас жемқорлыққа қарсы күрес саласында 
қабылданып жатқан шешімдер мен іс-қимылдардың нәтижесі. Бұл ба-
стамалар тамыр-таныстық пен рушылдықты түбегейлі жойып, «пара-
сыз қоғам» құруға ықпал ететініне сенімдімін. Бұған конституциялық 
реформа аясында қабылданған нормалар кепілдік береді.Мемле-
кет басшысының өкілеттік мерзімінде саяси партияларда болуы-
на тыйым салынады. Президент бұл норманы іске асыруды бірінші 
өзінен бастады, мұндай норманың әлі күшіне енгенін күтпестен 
Қ.Тоқаев «Amanat» партиясының қатарынан шығатынын жария етті. 
Президенттің жақын туыстарына мемлекеттік саяси қызметшілер мен 

квазимемлекеттік сектор субъектілерінің басшылары лауазымдарын 
атқаруға тыйым салынады. Осы норма арқылы коррупция мен тамыр-
таныстықтың тамырына балта шабылады деп үміттенемін. Жұмысқа 
орналасуда, бизнес ашуда және кез келген азамат үшін маңызды 
мәселені шешуде протекционизм деген ұғымның жоғалуына ықпал 
етеді.Мемлекет басшысының тағы бір жақсы бастамасы – сыбайлас 
жемқорлықпен күрес бағытындағы іс-шаралар. Президенттің тапсыр-
масымен жемқорлардан алынған қаржы мектеп салуға жұмсалатын 
болды. Бүгінгі таңда республика бойынша шамамен 100 млрд теңге 
көлеміндегі қаражат жайында айтылып отыр.

Үшіншіден, Президент Жаңа, Әділетті Қазақстан құру жолында 
халықтың, әрбір азаматтың әл-ауқаты мен тұрмыс-тіршілігі бірінші 
орынға қояды. Бұған қатысты өзгерістерді Мемлекет басшысы 
«Әділетті мемлекет. Біртұтас ұлт. Берекелі қоғам» атты Жолдауын-
да жария етті. Халықтың әл-ауқатын жақсартудағы келесі маңызды 
қадамның бірі – халықтың белгілі бір топтарына арнайы төлемақы 
негізінде қолдау көрсету. Мемлекет басшысы Жолдауында 2023 
жылғы 1 қаңтардан бастап бала күтімі үшін төлемақы төлеу мерзімін 
сәби бір жарым жасқа толғанға дейін ұзартылатынын атап өтті. Осы 
орайда, айта кететін жайт, 2023 жылға арналған республикалық 
бюджет жобасында әлеуметтік саланың шығыстары 2022 жылмен 
салыстырғанда 1 779,3 млрд теңгеге ұлғайту көзделген.Қ.Тоқаев 
жария еткен бастамалардың басым бөлігі білім беру саласына 
бағытталған. Бұл ретте, ауыл және қала мектептері арасындағы 
айырмашылық азайтылып, олардың мазмұндық және техникалық 
деңгейі теңестіріледі. 2025 жылға дейін 800 мың баланың заманауи 
мектепте оқуына жағдай жасалмақ. Осылайша, апатты жағдайдағы 
және үш ауысыммен оқитын мектеп мәселесі толық шешіледі.

Бұл бастаманы жүзеге асыру үшін 2023-2025 жылдарға арналған 
республикалық бюджет жобасы аясында «Жайлы мектеп» жаңа 
пилоттық ұлттық жобасы дайындалғаны белгілі. Жоба шеңберінде 
үш жылдық мерзімде жалпы сомасы 2 606,6 млрд теңгеге 504 мектеп 
салу жоспарланып отыр.

Бұл – Жаңа, Әділетті Қазақстанды құру жолында Президент 
бастамасымен жүзеге асырылып жатқан өзгерістердің бөлігі 
ғана. Мемлекет басшысы Қ.Тоқаев «Мемлекеттің басты міндеті – 
отандастарымыздың игілігі мен тұрмыс сапасын қамтамасыз ету. 
Әділ бәсекені дамыту, шағын және орта бизнесті қолдау» деп, елді 
басқаруда халықтың тұрмыс-тіршілігін жақсарту мәселесін бірінші 
орынға қоятынын атап өтті.

Мұның барлығы Қасым-Жомарт Тоқаевтың мемлекеттік басқару 
саласында білімі мен тәжірибесі мол, халықтың сенімін алған, кәсіби 
дипломат, билік жүргізуде халықтың мұң-мұқтажын бірінші орынға 
қоятын тұлға екенінің дәлелі.

 Ғани ТАШҚАРАЕВ, Мәжіліс депутаты.

МАҢЫЗДЫ  ТАҢДАУ  ЖАСАЛДЫ

Қазақстан Республикасының Президенті Қасым-Жомарт 
Кемелұлы Тоқаевты салтанатты ұлықтау рәсімі өтті. Осылайша 
Мемлекет басшысы өзінің жеті жылдық қызметіне ресми түрде 
кірісті. Бұл еліміздің саяси өміріндегі айтулы оқиға екені сөзсіз.

Өткен сайлауда азаматтарымыз Қасым-Жомарт Кемелұлына 
зор сенім білдіріп, әділеттілікке табан тірейтін мемлекет, эконо-
мика және қоғам құру бағдарламасын қызу қолдағаны белгілі. 
Президентіміз ұлтымыздың осы үмітін ақтау өзінің алдағы басты 
міндеті болатынын жариялады. Сонымен қатар сайлау алдында 
берілген уәделерді іске асыруға жол ашатын бастапқы әрі нақты 
жұмыс бағдарларын айқындап көрсетті.

Елден заңсыз шығарылған барлық активті елге қайтару 
маңызды міндетке айналуда. Бұл үшін заңсыз шетел асқан ка-
питалды қайтаруға қажетті рәсімдерді реттейтін заң жобасы 
әзірленетінін жеткізді. Сондай-ақ Президентіміз өңірлерді, 
оның ішінде ауылдарымызды өркендетуге айрықша көңіл 
бөліп отыр. Осыған байланысты Қасым-Жомарт Кемелұлының 
жаңа президенттік мерзімдегі бірінші Жарлығы ауылды дамыту 
мәселесін шешуге арналды. Сонымен бірге ауқымды индустри-
яландыру, инфрақұрылымдарды салу және жаңғырту ісі де тың 
серпінмен қолға алынады.

Конституцияға сәйкес билік тармақтары түгел жаңғыртылады. 
Алдағы жылдың 14 қаңтарында Сенат депутаттарының сайлауы 
өтеді. Бұл біздің депутаттық корпустың сапалық тұрғыдан өзгеріп, 
өз жұмысын жаңа міндеттер аясында лайықты жалғастыруына 
мүмкіндік береді. Әділетті Қазақстанды құру – баршамыздың 
ортақ мақсатымыз. Осы және алда жарияланатын басқа да баста-
малар мен міндеттерді заңнамалық тұрғыдан сапалы әрі уақтылы 
қамтамасыз ету Сенаттың алдындағы басты міндеті болып қала 
береді.

Мәулен ӘШІМБАЕВ, 
ҚР Парламенті Сенатының Төрағасы.

СЕНАТ ДЕПУТАТТАРЫНЫҢ 
САЙЛАУЫ

 Қазақстанда 20 қараша күні өткен кезектен тыс президент сай-
лауында байқаушы ретінде әріптестерімізбен 11 сайлау учаскесін 
араладық. Бұл жолғы бақылау жұмыстары өткен жолғы сайлауда 
Мәскеудегі қазақстандықтардың сайлау учаскесінде дауыс берген 
кездегі байқағанымызбен сәйкес келеді.

 Дәлірек айтсақ, сайлаушылардың жоғары белсенділігі. Өз 
кезегінде, қазіргі Президентке көрсетілген қолдау – референдум-
да қабылданған реформаларды қолдаудың заңды жалғасы. Ал 
сайлауға қатысу – қазақстандықтардың саналы таңдауы. Қазақстан 
эволюциялық бағытта дамып келеді.

Бұл саяси жүйенің бірқалыпты және тұрақты дамуын білдіреді. 
Эволюциялық өзгерістер тек сайлауға ғана емес, саяси жүйедегі 
басқа да өзгерістерге әсер етті. Парламенттік жүйе жұмысында 
плюрализмнің қалыптасып келе жатқанын байқаймыз. Жалпы, 
Қазақстандағы трансформация ішкі және сыртқы оқиғаларға әсер 
етіп, бірқалыпты жүріп жатыр. Біз сыртқы бақылаушылар ретінде 
өзгерістерді бақылауды жалғастырамыз

Александра ПЕРМИНОВА, 
Ресей ғылым академиясының  Қытай және қазіргі Азия                                                                                        

институтының ғылыми қызметкері.

 Қазақстанда 20 қараша күні өткен кезектен тыс президент сай-

САЙЛАУ – САНА МЕН  САПАНЫ 
АНЫҚТАДЫ

Құрметті біздің газет оқырмандары!
«Тайынша таңы – әр шаңыраққа» деген бастамамыз-

ды қолдауға шақырамыз. Сіздерге үлкен сенім артамыз. Бұл 
орайда, ең бірінші ел ағалары мен зиялы қауым өкілдеріне, 
мемлекеттік мекеме қызметкерлеріне, бизнес өкілдері 
мен кәсіпкерлерге, жалпы қалың қазақ еліне сеніп отыр-
мыз.Сіздерге 2023 жылы жарық көретін газеттің бірінші 
жартыжылдығына жазылу маусымы жүріп жатқанын ха-
барлаймыз.  Қала тұрғындары үшін газетке 6 айға жазы-
лу құны - 780 теңге, ауыл тұрғындары үшін – 870 теңге.

Газетке жазылу барысында сұрақтар туындайтын 
болса, редакциямызға 21999, 23696 телефоны арқылы 
хабарласыңыздар.

Баспасөз – 2023             Баспасөз – 2023
ӘР ШАҢЫРАҚҚА – «Тайынша таңы» газеті!

Құрметті отандастар!    
Ханымдар мен мырзалар!  

Қадірлі қонақтар!
Биыл халқымыз үшін айрықша маңызды жыл бол-

ды. Қазақстан дамудың жаңа дәуіріне қадам басты. Біз 
түбегейлі бетбұрысқа жол ашқан ауқымды өзгерістер 
жасадық. Конституциялық реформаны жүзеге асырдық. 
Мемлекетіміздің ең басты салаларын жан-жақты 
жаңғырттық. Соның арқасында халықтың болашаққа деген 
үміті артып, сенімі нығая түсті.

Мен аймақтарды аралап, тұрғындармен кездескенде 
бұған айқын көз жеткіздім. Сондай-ақ өткен референдум 
тың бастамаларды жұртымыздың жаппай қолдайтынын 
көрсетті. Халықтың дұрыс бағыттағы өзгеріске ұмтылысы 
жұмысқа зор серпін берді. Біз реформаларды соңына дейін 
міндетті түрде жеткізуіміз қажет.    

Конституцияның жаңа талабына сәйкес бұдан былай 
Президент жеті жылдық бір мерзімге  ғана сайланады. Осы-
лайша, саясаткерлердің жаңа буыны билік басына келе ба-
стайды. Мен осы шешімнің дұрыс болғанына кәміл сенемін.   

Конституцияға сәйкес билік тармақтары түгел 
жаңғыртылады. Осындай жаңа саяси маусымды Президент 
сайлауы бастап берді. Сайлау науқаны 3 айға жуық уақытқа 
созылды. Осы кезеңде еліміздің болашағы туралы түрлі 
мазмұнды пікірталастар болды. Жұртымыз өз болашағына 
бей-жай қарамайтынын көрсетті. Азаматтық қоғамның ке-
мел институтқа айналғаны айқын аңғарылды. Саяси алаңға 
жаңа тұлғалар шықты. Осылайша, халқымыз 20 қарашада өз 
таңдауын жасады.    

Сайлау әділ әрі ашық өтті. Бұл – байқаушылардың, са-
рапшылар мен журналистердің берген бағасы. Ел-жұрттың 
белсенділігі ерекше жоғары болды. Кейбір азаматтар бүкіл 
отбасымен келіп, дауыс берді. Бұл науқан ел мүддесі үшін 
ұлт болып біріге алатынымызды көрсетті.

Бабаларымыз қай заманда да бірлігін бәрінен биік 
қойған. Біз ата жолын сақтай білген, заманауи және 
өркениетті ел екенімізді бүкіл дүние жүзіне паш еттік. 
Бірлігіміздің бекемдігін тағы да дәлелдей алдық.

Осы сайлауда жұртымыз маған зор сенім білдірді.  
Шын мәнінде, ел сенімін еш нәрсемен өлшеу мүмкін емес. 
Халықтың сенімі – ең құнды нәрсе. Сайлау нәтижесін 
халқымыздың саяси бағдарыма – бағасы, алдағы жоспары-
ма – батасы деп қабылдаймын.

Халқының қолдауына ие болып, ел тізгінін ұстау –  ең 
биік мәртебе әрі орасан зор жауапкершілік. Алдағы 7 жыл-
ды бүгінгі буынның және келешек ұрпақтың алдындағы бо-
рышымды өтеуге берілген бірегей мүмкіндік деп білемін.

Қазақта «аманат» деген асыл ұғым бар. Халқымның 
сенімі – маған аманат. Осы аманатқа адал болу – мен үшін 
қасиетті парыз. Ел үмітін ақтап, Қазақстанды өркендеген, 
бақуатты мемлекетке айналдыру үшін қолымнан келгеннің 
бәрін жасаймын.

Сайлауға қатысқан барша жұртқа ризашылығымды 
білдіремін. Науқанға атсалысқан қауымға, байқаушылар 
мен журналистерге зор алғыс айтамын. Президенттікке 
кандидаттарға да  құрметімді білдіремін. Сайлауда сая-
си партиялар және қоғамдық ұйымдар маңызды сәтте 
жұдырықтай жұмыла алатынын көрсетті. Осы ретте мені 
президенттікке ортақ кандидат ретінде ұсынған халық коа-
лициясы мүшелеріне рахметімді айтқым келеді.

Мен өзіме дауыс берген азаматтардың ғана емес, бүкіл 
Қазақстан халқының алдында есеп беретін болдым. Қазақта 
«Байлық не керек, адалдан жимасаң, билік не керек, әділдік 
құрмасаң» деген сөз бар. Бұл – бұлжытпай ұстанатын өмірлік 
қағидатым.  

Мен бүгін көк туды сүйіп, дана халқымның алдында 
бас идім. Азаттық жолында құрбан болған бабалар рухы-
на тағзым еттім. Елімнің арман-мұратына өмір-бақи адал 
болуға серт бердім. Ешқашан адалдықтан аттамауға және ел 
мүддесіне қиянат жасамауға ант еттім. Ата заңға қолымды 
қойып, оның әр сөзін мүлтіксіз орындаймын. Халқымның 
алдындағы осы антым алдағы қызметімде Мен үшін айны-
мас темірқазық болады.

ҚҰРМЕТТІ ОТАНДАСТАР!
Өткен Президент сайлауы нағыз патриоттық шара бол-

ды. Сайлау азаматтарымыздың ел тағдырына бей-жай 
қарамайтынын көрсетті. Бұл әділдік идеясының және 
халықтың ерік-жігерінің салтанат құрғанын, елімізді жан-
жақты жаңғырту үдерісі басталғанын білдіреді.

Сайлау Қазақстандағы электоралды процестің ашықтығы 
мен әділдігін жаңа деңгейге көтерді. Сондай-ақ біздің 
қоғамның саяси мәдениеті мен кемелдік дәрежесі жоғары 
екенін танытты. Халық сайлау учаскелерінде алдағы жеті 
жылға арналған мемлекетті дамыту бағдарламасына оң 
баға берді. Маған сенім артқан барша отандасыма шексіз 
ризашылығымды білдіремін. Президент лауазымында 
елімізге адал қызмет етуге дайынмын. Бұл – зор абырой әрі 
үлкен жауапкершілік. Мен үшін мемлекет мүддесі бәрінен 
биік. Алдағы жеті жылда халықтың зор сенімін ақтау үшін 
бар күш-жігерімді жұмсаймын.

Енді біздің ортақ мақсатымыз – заң мен тәртіп үстемдік 
құратын, азаматтардың құқығына лайықты құрмет 
көрсетілетін Әділетті Қазақстанды құру. Қоғамды транс-
формациялап, Қазақстанды шынайы демократиялық ин-
ституттары дамыған елге айналдыру үшін ауқымды жұмыс 
атқаруымыз керек. Сонда ғана ұлттың жаңа сапасын 
қалыптастырып, қастерлі тәуелсіздігімізді нығайтамыз.

Қазір біз осы қиын-қыстау жолдың басында тұрмыз. 
Алдымызда атқаратын жұмыс көп. Әрбір азамат елдің 
болашағы үшін өз жауапкершілігін сезінуге тиіс. Мемлекеттік 
саясатымыздың негізгі бағыты – білім беру ісінен бастап 
индустрияландыруға  дейін қоғамның барлық саласын 
жаңғырту. Еліміздің ұзақ мерзімді экономикалық өсімінің 
негізін жаңа технологиялар, жоғары еңбек өнімділігі, 
азаматтардың шығармашылық бастамалары құрайды.

Басты міндет – іскер азаматтарымыздың кәсіпкерлік ру-
хына зиянын тигізетін жасанды кедергілер мен шектеулердің 
бәрін жою. Кәсіпкерлер бизнеске жүргізілетін себепсіз 
тексерулерді біржолата ұмытуы қажет. Олар тек салық 
органдарының алдында ғана есеп береді. Мемлекет пен 
бизнес – сенімді серіктестер. Шағын және орта бизнестің 
дамуына заңсыз кедергі келтіретіндердің бәрі заңға сәйкес 
қатаң жауапқа тартылады.

Біз ауқымды индустрияландыруды, 
инфрақұрылымдарды салуды және жаңғыртуды қолға ала-
мыз. Кең байтақ еліміздің әр өңірінің дамуына тың серпін 
беру маңызды. Шынайы заң үстемдігін қамтамасыз етпей, 
әділетті әрі нарықтық экономиканы құру, жеке меншікті 
қорғау, бәсекелестікті дамыту, сыбайлас жемқорлықты жою 
мүмкін емес. Сондықтан заң алдында бәрінің тең болуы – 
мемлекетіміздің ұзақ мерзімді дамуының негізгі шарты. 
Барлық мәселе, әсіресе түйткілді және даулы проблемалар 
конструктивті диалог арқылы, ең алдымен, Парламент-
те шешілуге тиіс. Алдағы Сенат және Мәжіліс сайлауы осы 
мүмкіндікті береді.  

Біз «түрлі көзқарас, бірақ біртұтас ұлт» қағидатын қатаң 
сақтауымыз керек. Біз «бірлігіміз – әралуандықта» формула-
сында көрініс тапқан халқымыздың тарихи жетістіктерін жан-
жақты еселеуге тиіспіз. Қоғамда араздық туғызатын және 
ұлттың бірлігін бұзатын, түптеп келгенде, мемлекетімізге 

қарсы бағытталған арандатушылық әрекеттерге қатаң 
тосқауыл қойылады.

Біз халықтың тілегі мен заман талабына сай тиімді мем-
лекет құруға міндеттіміз. Бұл – маңызды тарихи міндет. 
Мемлекеттік қызметке нақты сектордан меритократия 
және ашық бәсекелестік қағидаттарына сай іріктеуден өткен 
жаңа басқарушы азаматтарды аламыз. Президенттік кадр 
резервінің мүшелерін белсенді түрде тартамыз.

Біздің басты байлағымыз – адам. Сондықтан 
азаматтардың игілігі үшін барлық жағдайды жасау аса 
маңызды. Еліміз даму жолында, негізінен, өз күшіне сенеді. 
Сонымен қатар шетелден тікелей инвестиция тарта отырып, 
түрлі саладағы халықаралық ынтымақтастықты белсенді 
түрде дамытады.

Қазақстан өз ұлттық мүддесін қорғауға бағытталған 
теңгерімді және конструктивті сыртқы саясатын жүзеге асы-
руды жалғастырады. Ресеймен, Қытаймен және Орталық 
Азиядағы бауырлас мемлекеттермен, интеграциялық 
бірлестіктер жөніндегі серіктестермен арадағы өзара тиімді 
ынтымақтастық пен стратегиялық әріптестік мәселелері ба-
сты назарда болады. АҚШ-пен, Еуропалық Одақпен, Азия, 
Таяу Шығыс және Кавказ мемлекеттерімен, сондай-ақ басқа 
мүдделі елдердің барлығымен көпжақты ынтымақтастықты 
дамыту үшін бар күш-жігерімізді жұмсаймыз. Қазақстан 
қазіргі халықаралық құқық пен БҰҰ Жарғысын берік 
ұстанатын ел болып қала береді.

ҚЫМБАТТЫ ОТАНДАСТАР!
Біз әділетті мемлекет, әділетті экономика және әділетті 

қоғам құрамыз. Осы қағидаттар менің сайлау алдындағы 
тұғырнамамда нақты көрініс тапты. Мен оның әр сөзіне, 
әр сөйлеміне терең мән бердім. Сайлауалды бағдарламам 
– бұл ұзақ ой-толғау мен ізденістің нәтижесі. Тіпті, 
жүрегімнен шықты десем, артық айтқандық емес. Халықтың 
бастамаларға қолдау білдіріп, үлкен үміт күтіп отырғанын 
білемін. Тұғырнаманың әрбір тармағы толық орындалуға 
тиіс. Мен ол үшін барлық күш-жігерімді жұмсаймын. Осыған 
байланысты арнайы Жарлыққа қол қоямын. Бұл Жарлық 
нақты іс-шаралардың жүзеге асуын қамтамасыз етеді. 
Бағдарламаның мүлтіксіз орындалуын жеке бақылауыма 
аламын.

Қазір – сайлаудағы жеңісті тойлайтын кез емес, аянбай 
еңбек ететін кез. Сол себепті арқаны кеңге салмай, бірден 
іске кірісуіміз керек, босаңсуға болмайды. Осы орайда ең ал-
дымен, қолға алатын бірнеше мәселеге арнайы тоқталғым 
келеді. Мен сайлауалды сөздерімде ауылды өркендету 
ісіне баса назар аудардым. Бүгінде Қазақстан халқының 
40 пайызға жуығы ауылда тұрады. «Ауыл – ел бесігі» 
деп халқымыз бекер айтқан жоқ.  Сондықтан ауылдағы 
жағдайды жақсарта алмасақ – бәрімізге сын. Сол үшін 
мен бүгін ауылды дамыту мәселесі туралы Жарлыққа қол 
қоямын. Осы құжат арқылы Үкіметке ауылды дамытудың 
5 жылға арналған нақты жоспарын әзірлеуді тапсырамын. 
Бұл менің жаңа президенттік мерзімдегі бірінші Жарлығым 
болады. Үкімет ауылды дамытуға арналған  барлық жобаны 
жүйелі түрде реттеп, жинақтауға тиіс. Содан кейін мақсатты 
түрде тиімді жұмыс жүргіземіз. 

Келесі маңызды бағыт. Біз әділдікті қалпына келтіріп, 
елден заңсыз шығарылған барлық активті қайтаруға тиіспіз. 
Бұл үшін Үкімет заңсыз шығарылған капиталды қайтару үшін 
қажетті рәсімдерді реттейтін заң жобасын әзірлейді. Со-
нымен қатар заң жобасы әділетсіз баюға және активтерді 
заңсыз шығаруға ықпал ететін себептер мен шарттар-
ды жоюға бағытталады. Қайтарылған барлық қаражат 
азаматтардың игілігіне жұмсалуға тиіс. Бұл қаржыны жоғары 
технологиялы өндіріс   орындарын ашуға, мектептер мен 

МЕМЛЕКЕТ БАСШЫСЫ ҚАСЫМ-ЖОМАРТ ТОҚАЕВТЫҢ   
ұлықтау  рәсімінде  сөйлеген  сөзі

ауруханалар салуға, әлеуметтік жобаларды жүзеге асыруға 
пайдалану керек. Тиісті Жарлыққа бүгін қол қоямын. Жақын 
арада ауқатты кәсіпкерлер халықтың игілігі үшін өздерінің 
әлеуметтік жауапкершілігін жандандырады деп ойлаймын.

Мемлекеттік құрылыста біз «күшті Президент – ықпалды 
Парламент – есеп беретін Үкімет» формуласын нақты 
ұстанамыз. Президент сайлауы биліктің барлық негізгі ин-
ститутын дәйекті түрде жаңғырту үдерісін бастауға жол 
ашты.  Сайлау ауқымды электоралды циклдің бастапқы 
кезеңі болды.

Біз саяси жаңғыру үдерісін жоспарлы түрде 
жалғастырамыз. Бүгін мен «Қазақстан Республикасы 
Парламенті Сенаты депутаттарының сайлауын тағайындау 
туралы» Жарлыққа қол қоямын. Осылайша, жоғарғы па-
лата депутаттарының кезекті сайлауы конституциялық ре-
форманы нақты жүзеге асырудың жалғасы болмақ. Сайлау 
қорытындысы бойынша Сенаттың депутаттық корпусының 
бір бөлігі бәсекелестік және ашықтық қағидаттары негізінде 
жаңарады.

Бұдан бөлек, бүгін мен конституциялық реформа-
ны жүзеге асырудың келесі сатысы ретінде «Қазақстан 
Республикасы Жоғары аудиторлық палатасының кейбір 
мәселелері туралы» Жарлыққа қол қоямын. Келесі кезең 
– оны толыққанды трансформациялау. Басқа маңызды әрі 
өзекті мәселелер бойынша шешімдерді кейінірек жариялай-
мын. Тағы да қайталап айтамын, алда атқаратын шаруа көп. 
Бұл – жеңіл жұмыс емес,  бірақ елге пайдасы тиетін қызмет. 
Мен бүкіл мемлекеттік аппараттан осы міндетті абыроймен 
орындауды талап етемін.

Қолынан іс келетін және елге беріле қызмет жасай-
тын азаматтарға ғана ортамызда орын бар. Оларға қолдау 
көрсетеміз, ал қоғам құрметін білдіреді. Халқымыздың 
нақыл сөзін сәл түрлендіріп айтсақ: «Байлық пен мансап – 
қолға ұстаған мұз, ериді де кетеді. Ал елге жасаған қызмет 
– артта қалған із, ол ұрпақтан ұрпаққа жетеді». Осыны әр 
азамат түсінуі керек. 

Ел мүддесі – бәрінен биік. Мен барлық мемлекеттік 
қызметшіден өз жұмысын адал атқаруды талап етемін. Бір 
сөзбен айтсам, кәсібилік, адалдық және қарапайымдылық 
біздің басты қағидаттарымыз болуға тиіс. Қоғамда жаңа 
құндылықтар орнықтырып, жақсы қасиеттерге ие бола 
алмасақ, реформаның бәрі бекер.

Көк байрағымыз, төлқұжатымыз және мемлекеттік 
тіліміз біздің біртұтас халық екенімізді білдіреді. Бабалары-
мыз біртұтас ел болып, Еуразия төрінде даңқты шежіресін 
ат тұяғымен жазған Алтын орда мен Қазақ хандығы 
сияқты мемлекеттер құрған. Сондай-ақ халқымыз ел ба-
сына күн туған күрделі сәттерде азаттығы үшін арпалы-
сты. Әйгілі хандарымыздың, батырларымыздың және ұлт 
қайраткерлерінің ерлігі – осының айқын көрінісі.  

Ұлттың бостандық жолындағы табанды күресінің 
арқасында Қазақ елі тәуелсіздігін алды. Егемен мемлекеттің 
құрылуына, оның іргесін бекіту жолында орасан зор еңбек 
сіңірген тарихи тұлғаларымызға әділ баға беруіміз керек.

Табыстарды және олқылықтарды ажырататын бұл – 
уақыт және тарих.  Уақыт – ең әділ қазы, ал тарих – бәріне 
таразы. Сондықтан саяси науқаншылдыққа жол бермеуіміз 
қажет. Біз болашақта әділетті мемлекет боламыз десек, 
өткенге әділдікпен қарап, одан тағылым ала білуіміз керек. 
Жақсыдан үйреніп, жаманнан жирену – өсетін елдің белгісі. 
Отаншылдық, еңбекқорлық, білімпаздық, жаңашылдық, 
жасампаздық, жанашырлық, мейірімділік сияқты асыл 
қасиеттерді бойға сіңіруіміз қажет. Мен бұл туралы жиі ай-
тып жүрмін.

Әділетті Қазақстанда еңбек адамына ерекше құрмет 
көрсетілуге тиіс.  Әсіресе ұстаз, дәрігер, тәртіп сақшысы, 
құтқарушы, жұмысшы, шаруа сияқты мамандардың 
мәртебесін одан әрі арттыра түсуіміз қажет. Олар еліміздегі 
ең сыйлы азаматтарға айналуы керек. Осы кәсіп иелері тиісті 
құрмет пен сыйға ие болғанда ғана, қоғамымыз шынымен 
жаңарды деп айта аламыз.

Көпшілік қазіргі уақытта нағыз батырлардың 

жетіспейтінін айтады.  Бірақ нағыз қаһармандар жұрттың 
назарынан тыс жерде.  Олар біздің арамызда. Батырлар 
күн сайын зауыт станогында жұмыс істейді, қоғамдық 
көлік жүргізеді, ұшақ штурвалына отырады, құтқарушының 
қорғаныс киімін киеді, науқасқа жедел жәрдем беруге 
асығады, әскери техниканы меңгереді. Нағыз батырлар 
балаларымыз бен қарт ата-аналарымыздың дастарханы 
ас-ауқатқа толы болуы үшін ауылда таңмен таласа оянады. 
Біздің батырлар – өзінің жеке кәсібін бастайтын, жұмыс 
орындарын ашатын, қызметкерлері мен олардың отбасы-
ларына жаңа мүмкіндіктер тудыратын кәсіпкерлер. Біздің 
батырлар – өзінің махаббаты мен күш-қуатын, тәжірибесі 
мен білімін, мүлкі мен қаражатын қоғамға риясыз ұсынатын 
еріктілер мен игі іс жасайтындар. Олардың барлығы – 
халықтың мақтанышы әрі үміті. Міне, осындай еңбек адам-
дары – еліміз бен мемлекетіміздің тірегі.

Біз өркениеттің алғы шебіндегі мемлекетке айналу үшін 
тек үйренетін емес, өзгеге үйрететін ұлтқа айналуымыз 
қажет. Сондай-ақ тек тұтынушы емес, жаңа дүниені өндіруші 
ұлт атануымыз керек. Оған халқымыздың әлеуеті, дарыны, 
қарым-қабілеті жетеді.  

Мен біздің жастарымыздың ұшқыр және озық ойлы 
екенін мақтан етемін. Сол себепті Мағжан ақынның «Мен 
жастарға сенемін» деген сөзін үнемі айтамын.  Шын мәнінде, 
бәріміз жастарымызды қолдауымыз керек. Өйткені өскелең 
ұрпақ қана елімізді жарқын болашаққа бастайды.  Бірақ жа-
стар жетістікке жету үшін көп еңбектенуі керек. Жаңа білім 
алуға, тың тәжірибе жинауға ұмтылған жөн. Сонда жастары-
мыз өз кәсібінің хас шебері атанады. Әрдайым сұранысқа ие 
болады, қоғамда сыйлы болады. Міне, осылай өмір сүрген 
адам ешқашан, ештеңеден ұтылмайды.  

Қазіргі заман уақытты жылдамдатып, оқиғалар тізбегін 
қабаттастырады. Сөзіміз бен ісіміздің шынайы бағасын та-
рих таразысы ғана береді. Ар-ұжданымыздың тазалығы мен 
халқымыздың құрметі – бәріміз үшін үлкен сый.

Біз – рухани мұрасы бай, қарқынды даму әлеуеті зор,  
қуатты әрі өзін-өзі толық қамтамасыз ете алатын ұлтпыз. 
Шығыстың ұлы ұстазы Әл-Фараби адамдарды әділ болуға, 
ақиқатты сүюге, ар-намысты қастерлеуге, сабырлы болуға 
және қашан да білімге ұмтылуға үндеді. Мемлекеттілігіміздің 
дамуында қуатты серпіліс жасай алған ұрпақ ретінде тарих-
та қалуға зор мүмкіндігіміз бар екеніне сенімдімін. Елдің 
келешегі бізге, барлығымыздың қажырлы еңбегімізге бай-
ланысты.

Тәуелсіз елімізді қуатты мемлекет ретінде ұрпаққа ама-
наттау – біздің борышымыз. Алда талай сынақтар, күрделі 
кезеңдер болуы мүмкін. Дегенмен ырысты ынтымағымызды 
сақтай білсек, алынбайтын асу жоқ.

Мен бүгін халқымның алдында тұрып, бастаған ісіміз 
берекелі болсын деп тілеймін.

Қазақ – ырымшыл халық. Мен биыл қасиетті Меккеге 
барған кезде  Қағба төрінде ата-баба рухына құран бағыштап, 
Алладан бір-ақ нәрсе сұрадым.Ол – елдің амандығы. Шын 
мәнінде, еліміз аман болса, жеріміз бүтін, бірлігіміз бе-
кем, мемлекеттігіміз мәңгі болады. Осы құндылықтарды 
мызғымастай етіп бекіту – қазақтың перзенті, Қазақстанның 
Президенті ретіндегі менің қасиетті парызым. Ашығын 
айтқанда, қызмет – уақытша, ал халық – мәңгі. Мен 
президенттік миссиямды халқыммен бірге алдағы жеті жыл-
да абыроймен атқарып шығамын деп сенемін.  Біздің Ота-
нымыз – бір, мемлекетіміз – бір, халқымыз – бір! Сондықтан 
әрқашан бірге болайық, ағайын!

Еліміз өркендей берсін! 
Отанымыз – Қазақстан Республикасы жасасын!

Халқымыз жасасын! Халқымыз әрқашан аман болсын!  
Тәуелсіз Қазақстанымыз жасасын!

Akorda.kz

 Штаб басшысы Ерлан Қошанов президенттік сайлау заңға 
және халықаралық нормаларға толық сәйкес өткенін жеткізді.

Ол Қасым-Жомарт Тоқаевтың сайлаудағы айқын жеңісі 
– қоғамның Президентке және оның реформалар бағытына 
деген зор сенімінің көрсеткіші екенін баса айтты. Сайлау 
Халықтық коалицияға кірген барлық партия мен қоғамдық 
ұйымдарды бір командаға біріктірді. Олар барлық аймақты 
аралап, ауқымды үгіт-насихат жұмыстарын жүргізді.

«Жалпы бұл сайлау қоғам мен биліктің елдің ертеңгі 
дамуына қатысты түсінігі ортақ екенін көрсетті. Халық 
Президенттің реформалары белгіленген мерзімде және 
толық орындалатынына сенімді болуы керек. Бұл – 
Халықтық коалицияның басты міндеті», деді Штаб бас-
шысы.

Ерлан Қошанов Халықтық коалицияның, Республикалық 
және аймақтық қоғамдық штабтардың мүшелеріне, сенімді 
өкілдерге, жастар белсенділері мен бақылаушыларға 
атқарылған жұмыстар үшін алғысын білдірді.

Үгіт-насихат науқаны кезінде Қасым-Жомарт Тоқаевтың 
жақтастары 42 қала мен 5000-нан астам ауылды аралады. 
Олар өткізген 24 мың үгіт-насихат іс-шарасына 3 миллион 
сайлаушы қатысты. Кездесулер барысында азаматтардан 40 
мыңнан астам ұсыныс пен тілек жиналды.

«Халықтық коалицияның жұмысы мұнымен аяқталмайды. 
Біз бәріміз Мемлекет басшысы жақтастарының командасын-
да қаламыз. Коалицияға кірген барлық қоғамдық-саяси күш 
Қасым-Жомарт   Тоқаевтың   Сайлауалды бағдарламасын 
және барлық саяси реформаны   жүзеге   асыруға белсенді 

атсалысады деп ойлаймын», деді Ерлан Қошанов.
Жиын барысында тұңғыш ғарышкер, «Халық қаһарманы» 

Тоқтар Әубәкіров, «Ақ жол» Қазақстан демократиялық 
партиясының төрағасы Азат Перуашев, Қазақстан Халық 
партиясының басшысы Ермұхамет Ертісбаев, қоғам 
қайраткері Жақсыбек Құлекеев, Қазақстанның Азаматтық 
Альянсының президенті Бану Нұрғазиева, Қазақстан Жазу-
шылар одағының төрағасы Ұлықбек Есдәулет, белгілі заңгер 
Бақытжан Базарбек, Павлодар облыстық қоғамдық штабының 
басшысы Илья Теренченко және «Qazaqstan Team» жастар 
бірлестігінің басшысы Олжас Сүлейменов және коалицияның 
басқа да мүшелері сөз алып, өз пікірлерін жеткізді. 

egemen.kz

Қазақстан халқына өткен жылғы Жолдауында Мемлекет бас-
шысы  Қасым-Жомарт Тоқаев ел тағдырына жаны ашитын әрбір 
азаматқа зор сенім артатындығын айтқан болатын. Қазақстан 
– ортақ шаңырағымыз! Мен бәріңізді мерейлі мекенімізді 
өркендетуге үлес қосуға шақырамын!», - деген  Мемлекет 
басшысының сөзіне Қазақстан халқы өз жауабын берді, өз 
таңдауын жасады. Қазақстан Президенті сындарлы қоғамдық 
диалог – татулық пен тұрақтылықтың  негізі екендігін үнемі 
айтады. Сол бір қағиданы басшылыққа ала отырып,еліміздің 
әрбір елім деген азаматы өз елі үшін еңбек етуге, өзі қалаған 
Президентімен бірге қоғамның жанашыры болуға дайын деп ой-
лаймын.     Мәслихат депутаттары халықтың назарында болып, 
әрқашан халық игілігі үшін жарқын жобаларды жүзеге асыруда. 
Жолдар жөнделіп, көшелер абаттандырылуда. Кәсіпкерліктің 
көкжиегі кеңейіп, жұмыссыздық деңгейі төмендеді. Мұндай 
атқарылған жұмыстарды ауданның әр ауылдық округінде 
байқауға болады. Міне, осындай жақсы атқарылған 
істердің  бәрінде мәслихаттардың да өзіндік қолтаңбасы 
бар. Мәслихаттар халықтың қалауын білдіретін жергілікті 
мемлекеттік басқару және өзін-өзі басқарудың маңызды бөлігі 
деп білемін. Алғашқы қалыптасқан жылдарға қарағанда, 
соңғы заңнамалық өзгерістерге сай рөлі біршама күшейтілген 
мәслихаттарды ел игілігі үшін атқарылар мәнді де мазмұнды 
жұмыстар күтуде. Мемлекет басшысы атап өткендей, «Қазіргі 
буынның маңдайына тәуелсіздіктің туын тігу бақыты мен оны 
нығайтып, баянды ету міндеті қатар жазылды». Бұл міндеттерді 
абыроймен атқару – әрбір азаматтың қасиетті парызы. Билік 
тармақтарының алдында ең басты мақсат – елімізді одан әрі 
нығайту, Қазақ елін «Мәңгілік Ел» ету. Ендеше,  бірлігіміз бекем, 
тірлігіміз түзу болып, тәуелсіз еліміздің абыройы асқақтай берсін. 
Жаңа ғана биік тұғырға отырған Президентіміз де халықтың 
сенімін ақтап, тәуелсіз еліміздің нағыз жанашыр азаматы бола-
ды деп сенім артамыз.    Халық сайлауға қатысып, өз таңдауын 
жасап, Қасым-Жомарт Кемелұлы Тоқаевты Қазақстан Республи-
касы Президенті етіп сайлады. Халықтың таңдауы дұрыс жасал-
ды деп білем. Өйткені, бұл халықтың  өз таңдауы мен қалауы!

Қазақстан халқына адал қызмет етуге, Қазақстан Конституци-
ясы мен заңдарын қатаң сақтауға, азаматтардың құқықтары мен 
бостандығына кепілдік беруге, Қазақстан Президентінің өзіме 
жүктелген мәртебелі міндетін адалға атқаруға салтанатты түрде 
ант етемін деді, – деп ел алдында ант берген Мемлекет бас-
шысысына ақ жол, сәттілік тілеймін. Халық қалаулысы ретінде 
еліміздің жағдайы жақсарып, халқымыздың да көтеріңкі көңілі 
болуы мақсатында мен де өз еңбек үлесімді қосуға тырысамын.

Ерлан АЛПЫСОВ, 
облыстық мәслихат депутаты.

Кезектен тыс президент сайлауында басым дауы-
спен жеңіске жеткен Қасым-Жомарт Тоқаевты ұлықтау 
рәсімі Астанадағы Тәуелсіздік сарайында өтті.Инаугура-
ция өтетін залға Қазақстанның мемлекеттік туы мен пре-
зидент байрағы, сондай-ақ, Конституция салтанатты түрде 
әкелінді.  Қасым-Жомарт Тоқаев оң қолын Конституцияға 
қойып: «Қазақстан халқына адал қызмет етуге, Қазақстан 
Республикасының Конституциясы мен заңдарын қатаң 
сақтауға, азаматтардың құқықтары мен бостандықтарына 
кепiлдiк беруге, Қазақстан Республикасы Президентінің 
өзiме жүктелген мәртебелi мiндетiн адал атқаруға салта-
натты түрде ант етемiн», - деп мемлекеттік тілде Қазақстан 
халқына ант берді.  Міне осындай маңызы өте жоғары, 
тарихи іс-шараға қатынасқаным – мен үшін үлкен жетістік, 
өмірімнің ерекше бір белестері деп білемін. Біздің алдағы 
уақыттағы барлық жетістіктеріміз сайлауда айқын жеңіске 
жеткен Президентпен  тікелей байланысты болады. Бұл 
сайлау тағдырының таңдауын тани алған, ерік-жігері 
мықты ел-жұрттың кемел келбетін көрсетті. Қасым-Жомарт 
Тоқаевтың мерейінің үстем болуы қазақстандықтар 
даналығының жеңісі деп білемін. Бүкіл қазақстандықтар, 
оның ішінде,  солтүстік өңір бүкіл әлемге бірліктің, өзара 
түсіністіктің, бейбітшілік пен келісімнің, өз Отанын қалай 
сүюдің жарқын үлгісін паш етті, өз таңдауын жасады. 
Бүгінде Қазақстанды әлем таниды.Алдағы уақыттарда 
да  Президентіміздің  көреген саясатының, тұғырлы 
тәуелсіздігіміздің, еңселі егемендігіміздің  арқасында та-
лай биік белестерден көрінеміз деген ойдамын. Еліміздегі 
үлкен саяси оқиға - халықтың үлкен сенімі. Алдағы 
кезеңдердегі саяси, экономикалық реформалардың 
үлкен басы  деп айтуға болады. Осы сайлауға қатысып, 
өзім таңдаған кандидатыма дауыс бердім. Осы жолы 
сайлау процесінен байқағаным халықтың мына өзінің 
тағдырына, келешегіне деген сенімі үлкен екенін көзім 
жетті.Президент Қасым-Жомарт Тоқаев: «Халқымның ал-
дында, арымның алдында жауаптымын» - деді. Міне осы 
бір қағида шынында да өзектен өтетіндей үлкен сенім 
білдіреді. Ертеңгі халқымыздың болашағы, өркендеп өсуі 
Президенттің қолында, атқарар еңбек жолында  болады. 
Айтқан сөзін орындайды, берген Антына берік болады  деп 
үлкен үміт артамыз.                         

Мереке Хамзин, 
«АМАНАТ» партиясы Тайынша  аудандық 

филиалының атқарушы хатшысы.

ХАЛЫҚТЫҚ КОАЛИЦИЯНЫҢ  МІНДЕТІ – 
ПРЕЗИДЕНТ   РЕФОРМАЛАРЫН ОРЫНДАУ

  Қасым-Жомарт Тоқаевтың Республикалық қоғамдық штабының қорытынды отырысы өтті.    
Жиын барысында үгіт-насихат кезеңінде атқарылған жұмыстар талқыланды.

Кезектен тыс президент сайлауында басым дауы-

ХАЛҚЫМНЫҢ,  АРЫМНЫҢ
АЛДЫНДА  ЖАУАПТЫМЫН....

ТӘУЕЛСІЗ  ЕЛІМІЗДІҢ  
АБЫРОЙЫ АСҚАҚТАЙ 

БЕРСІН

Елордада Astana Piano Passion республикалық жас пиани-
стер байқауының жеңімпаздары марапатталды. Оған  7 жа-
стан 17 жасқа дейінгі жас таланттар қатысты.

Байқау қорытындысы бойынша Алматы қаласынан кел-
ген 15 жастағы Жұлдыз Ержеңіс Astana Piano Passion Гран-
при иегері атанып, 3 000 000 теңге ұтып алды. Сондай-ақ, 
оған «Астана Опера» театрының Камералық залында жеке 
концерт ұйымдастыруға немесе әлемге әйгілі маэстро 
Алан Бөрібаевтың жетекшілігімен Симфониялық концертке 
қатысуға мүмкіндік берілді.

«Мәдениет саласындағы маңызды бағыттарының 
бірі – еліміздегі жас таланттарды қолдау, олардың 
шығармашылығына жол ашу. Бүгін жеңімпаз атанған ұл-
қыздарымыз болашақта әлем сахналарын бағындыра ала-
тынына сенімдімін. Алдағы уақытта іс-шара ауқымын бұдан 
да кеңейтуіміз керек. Себебі, музыкада шекара болмайды, 
кез келген әуеннің тілі барша халыққа ортақ. Бүгін марапатқа 
ие болған жеңімпаздарды шын жүректен құттықтаймын», - 
деді Мәдениет және спорт министрі Дәурен Абаев Гала-кон-
цертте.

Іріктеу кезеңіне 112 бала қатысты, оның 59-ы жарты-
лай финалға өтті. Қазылар алқасы еліміздің барлық облыс 
орталықтарына барып іріктеу турларын және балаларға 
арналған шеберлік сабақтарын өткізді. Қазылар алқасы 
құрамында еліміздің көрнекті мәдениет және өнер 

Қазақ эстрадалық музыкасының негізін қалаған әйгілі 
«Дос-Мұқасан» тобы туралы көркем фильм жақында 
көрерменге жол тартқаны белгілі. Тарихы Ертіс-Баян 
өңірінен бастау алған топ туралы туындыны павлодарлық 
көрермендер жылы қабылдады. Аты аңызға айналған 
«Дос-Мұқасан» тобы 55 жыл бұрын Баянауыл жерінде 
құрылған болатын.

Топ тарихына үңілсек...Бастапқыда әртүрлі музыкалық 
аспапта ойнайтын қарапайым ғана студенттерден 
құралған топтың уақыт өте келе әйгілі өнер ұжымына 
айналатынын ешкім болжамаған-ды. Ансамбль та-
рихы сонау 1967 жылдан бастау алады. Интернацио-
налды құрылыс отряды Баянауылға келіп, халықтық 
шаруашылығы нысандары құрылысына атсалысады. 
Күндердің күнінде жастар музыкалық ансамбль құруға 
шешім қабылдады. Сол сәтте жас өнерпаздар - Досым 
Сүлеев, Мұрат Құсайынов, Хамит Асанбаев және Алек-
сандр Литвин алғашқы концерт те өткізді. «Дос-Мұқасан» 
тобының бір ерекшелігі - қазақтың халық әндері мен 
күйлерін өңдеуі. Олар бірте-бірте өздеріне тән орындау 
мәнерін қалыптастырды. Алғаш рет «рок» стилін дәстүрлі 
әнмен ұштастыруы олардың ерекшелігі болды. Ан-
самбль жетекшісі Мұрат Құсайыновтың айтуынша, «Дос 
Мұқасан» 1974-1999 жылдар аралығында 5000-нан астам 
концерт өткізіпті. Ол кезде бәрі табиғи дауыс-   пен, ешбір 
фонограммасыз орындалғанын атап өткен жөн. «Дос-
Мұқасан» ансамблі Қазақстанда ғана емес, әлемнің та-
лай елінде топ жарған еліміздің мақтанышына айналды. 
Ұлттық өнерді заман талабына сай жаңғыртып, жастардың 
қалыптасуына ықпал еткен аты аңызға айналған топтың 
ғұмырын «Дос-Мұқасан» фильмі өміршең ете түспек.
Ертістің Павлодар өңірінде «Дос-Мұқасан» ансамблінің 
шығармашылығына деген елдің ықыласы бөлек, ілтипаты 
ерекше. Торайғыров университетінде топтың тарихы-
нан сыр шертетін шағын мұражай ашылып, ескерткіш 
бой көтергені мәлім. Мұражайдың тұрақты экспозици-
яларына қазақтың «Битлзы» атанып, көпке танылған 
топ туралы сыр шертетін жәдігерлер, құжаттар мен 
фотосуреттер қойылған. Торайғыров университеті му-
зей кешенінің директоры Гүлнар Рахымжанованың ай-
туынша, мұражай экспозициясында жүздеген экспонат 
көрермен назарына ұсынылған. Олардың бір бөлігі музей 
кешенінің қорларында сақтаулы. Бірегей экспонаттар-
ды дос-мұқасандықтар мұражайға өздері табыс етіпті. 
Ансамбльдің 55 жылдығына орай шағын музей жаңа 
кейіпке енген. Сонымен қатар, 2008 жылы Павлодарда, 
2017 жылы Атырауда «Дос-Мұқасан» тобының құрметіне 
ескерткіштер орнатылған.

Жарты ғасырдан астам уақыт бойы тыңдарманын 
тамаша әндерімен тамсантып келген топтың тарихы ту-
ралы осы күнге дейін толықметражды фильм түсіріле 
қоймағаны белгілі. Таяуда «Aray Media Group» компа-
ниясы осы олқылықтың орнын толтырып, Ұлттық ки-
ноны қолдау мемлекеттік орталығының демеуімен 
көркем туындыға сұранып тұрған «Дос-Мұқасан» тобы 
туралы фильм түсірді. Туынды қысқа уақытта көрермен 
көзайымына айналып үлгерді. Бұл – көп жыл бойы 
көпшілікті әсем әндерімен тербеп, жүрек қылын шерткен 
топқа деген елдің сүйіспеншілігінің, ыстық ықыласының 
айқын көрінісі. «Дос-Мұқасан» лентасы Ұлттық киноны 
қолдау мемлекеттік орталығы қолға алған жобалардың 
ішінде ең көп табыс әкелген фильм болып отыр. Көрермен 
қауыммен қауышқан үш аптада туынды қомақты қаржы 
жинаған. Премьера басталғалы бері 270 млн теңге 
жинаған. Кинокартинада әйгілі ансамбльдің құрылған 
кезеңінен бастап осы күнге дейінгі тарихы суреттелген. 
Фильмнің сценарий авторы - Ефрат Шәріпов, қоюшы 
режиссері - Айдын Сахаман, бас продюсері - Айгүл Бай-
бек. Басты рөлдерді актер Мейірғат Амангелдин, Мақсат 
Сәбитов, Елдос Шайкенов, Саят Мақұлбаев, Айғаным 
Сағынбаева, Никита Погодаев, Нұрғиса Қуанышбайұлы 
және Әбілмансұр Серіков сомдады. Киногерлердің айту-
ынша, «Дос-Мұқасан» киножобасының басты мақсаты – 
достық туралы оқиғаны баяндау. Жалпы, «Дос-Мұқасан» 
тобының репертуарында 36 ән бар. Бір фильмнің аясында 
тұтас бір дәуірді алып шығу мүмкін болмағанымен, түсіру 
тобы ансамбльдің құрылған шағын, шарықтау шегін, яғни 
Ташкентте, Минскіде, Берлинде жеткен жетістіктерін 
көрсетуге тырысқан. Фильмде сол кезеңге қатысты 
әндерді қамтуға мән берілген. Атап айтқанда, әйгілі «Той 
жыры», «Алматы түні», «Ты моя мечта», «Қуанышым 
менің», «Сағындым сені», «Алатау», «Қайдасың?» атты 
авторлық әндер және «Құдаша», «Ауылың сенің іргелі» 
және т.б. халық әндері бар. Аға буын өкілдері бұл фильмді 
тамашалай отырып, жастық шақтарына ойша саяхаттаса, 
жастар жағы құлақта жатталып қалған әсерлі әндердің 
орындаушысы – «Дос-Мұқасан» тобының шығу тарихы-
мен, өнердегі жетістіктерімен жақын танысты. Фильм 
топтың шығармашылығына қызығатын жастардың 
көбеюіне ықпал етері де сөзсіз.

Өкінішке қарай, жергілікті кинотеатрлардағы «Дос-
Мұқасан» фильмінің премьерасы аяқталды. Оның өзі 
тек 22.40-та көрсетілгендіктен, көрерменге қолайсыздық 
туғызды. Көпшілікті тәнті еткен топ туралы тың туынды-
ны үлкен экраннан тамашалауға үлгермеген жұртшылық 
үшін қайта көрсетілім ұйымдастырылса деген тілек 
бар. Облыстық мәдениет, тілдерді дамыту және архив 
ісі басқармасы халыққа рухани азық беретін отандық 
киноөнімдерді көпшілікке ұсынуға жағдай жасаса, нұр 
үстіне нұр болар еді. Себебі, бұл фильмде тек бір топтың 
тарихы емес, қазақ мәдениеті мен өнері тамаша көрініс 
тапқан.

Елордадағы Ұлттық музейде Қазақстан Суретшілер 
одағының мүшесі, талантты қылқалам шебері Оралбек 
Қабөкенің «Бейне» атты жеке көрмесі ашылды.  Көрмеге 
суретшінің 90-нан аса туындысы қойылды. Оның көбі 
автордың биыл салған еңбектерінен құралып, арнайы 
тақырыптарға бөлінген. Әр тақырыптың көтеріп тұрған 
жүгі жеңіл емес болса да, бәрі де – ұлттық болмысы-
мызды айшықтаған арнаға тоғысады. Әсіресе жас 
таланттың психологиялық портреттері айтар ойының 
тереңдігімен, бояуының көркемдігімен ерекшеленеді. 
Біз көбінесе қоғамдағы кез келген құбылыстың сыртқы 
бейнесіне мән береміз де, ішкі әлеміне жіті үңілмейміз. 
Негізі, осы дұрыс па? Ал суретшінің осы портреттерін 
көргенде, сыртқы әсемдікке деген құштарлығыңыз, 
ойыңыз, көзқарасыңыз өзгереді. Сіз оны енді басқаша 
түйсінесіз. Бұл картинаның астарында қазіргі мың 
құбылған уақытта адамдық шынайы болмысымызды, 
қасиетімізді қалай сақтап қала аламыз деген терең 
философиялық ой жатыр. Суретші соны меңзейді. 
Сондай-ақ «Атамекен» атты триптих мүсінінде қазақтың 
қазыналы қариясы арқылы – жұмыр жердің бетінде 
ата-бабаның қаны тамған жерден артық ел жоқ екенін 
бояу түсімен көркем жеткізген. Ал «Уақыт және құн» 
атты сериясымен салған еңбектерінде алғашқы ұлттық 
теңгемізде жарияланған айтулы тұлғаларымыздың 
бейнесі айшықты бейнеленген. Сонымен қатар 
қазақы отбасылық құндылықты дәріптеген туынды-
лары да келушілерге мазмұнды ой салды. Мәдени 
іс-шараның ашылуында белгілі суретші Сембіғали 
Смағұлов жас таланттың шығармашылығы туралы па-
расатты ой қорытты. «Сонау тоқсаныншы жылдардағы 
қиыншылық кезеңде бейнелеу өнерінің дамуы кішкене 

бәсеңдеп қалды. Өйткені оған сол кездегі күрделі 
жағдайдың әсері тиді деп ойлаймын. Әйтпесе бей-
нелеу өнерімізге сонау алпысыншы жылдардан ба-
стап, леклек талантты жастар келіп, ұлттық өнерімізді 
биікке көтерді. Сол үрдіс аздап үзіліп қалғандай болып 
еді. Енді, міне сол, қайта жанданып, қазір бейнелеу 
өнеріне дарынды жастар көптеп келіп жатыр. Соның 
бел ортасынан Оралбек Қабөкені көремін. Бүгін біз 
оның елді қуантқан көрмесінің куәсі болып отырмыз. 
Талантты суретшінің әр жұмысынан ұлттық бояуға 
бай қолтаңбасы айшықталып тұрады. Оны ешкімге 
ұқсата алмайсыз. Ізденгіш, айтар ойы да терең», 
деп көрме иесіне жылы лебізін білдірді. Одан кейін 
сөз алған танымал қылқалам шебері Лейла Махат 
Оралбектің өмірге өзгеше қарайтын суретші екендігін 
атап өтті. «Ол халқымыздың тарихы мен салтдәстүрін 
жақсы біледі. Бір жағынан, шығармаларынан өнерге 
адалдығы көрінеді», деп лайықты бағасын берді.

«Бұл көрменің «Бейне» деп аталуы тегін емес. 
Өйткені ол менің шығармашылық бейнем ғана емес, 
қоғамдағы әр құбылысты жандүниемнен сезініп 
өткізген бейнелердің жиынтығы десем болады. 
Көрмеге қойылған картиналарымның денін биыл сал-
дым. Біз қазір уақытпен жарысып күн кешеміз. Әрбір 
өнер адамы өзі өмір сүрген уақытты бедерлейді. Мен 
де ұлттық бейнеден ажырамай, өз дәуірімнің келбетін 
сомдап, халқымның болмысы мен ерекшелігін бей-
нелесем», деген мақсат мүддесін айта келіп, осы 
көрмені өткізген Ұлттық музей ұжымы мен жиналған 
жұртшылыққа алғысын айтты.

Азамат ЕСЕНЖОЛ, 
журналист.

●  Мəдениет

Қазақ эстрадалық музыкасының негізін қалаған әйгілі 

«ДОС-МҰҚАСАН» 
ТУРАЛЫ ФИЛЬМ 

ТҮСІРІЛДІ

ҚАЗАҚСТАНДА ҮЗДІК ЖАС 
ПИАНИСТЕР МАРАПАТТАЛДЫ

қайраткерлері, сондай-ақ фортепиано өнері саласындағы 
халықаралық байқаулардың лауреаттары болды.

Байқау қорытындысы бойынша жас ерекшелігіне сәйкес 
үш топ арасында  I, II және III орын иегерлері анықталды. Үздік 
музыканттарға ақшалай сертификаттар табысталды.

ҚР МСМ баспасөз қызметі.

●  Өнер. Мəдениет

ҰЛТТЫҚ  ҚҰНДЫЛЫҚТАРДЫ 
АЙШЫҚТАҒАН



●  Мұхтар Əуезовке - 125 жыл

6 2 желтоқсан, 2022 жыл
http://tainshatany.kz

Қазақтың заңғар жазушысы Мұхтар Әуезовтің 125 
жылдық мерейтойы қарсаңында Қазақстанның халық 
жазушысы, филолог-ғалым Зейнолла Қабдолов жазған 
«Менің Әуезовім» («Benim Avezovum») атты роман-эс-
се түрік тіліне аударылды. Мұхтар Әуезовтің болмысы 
мен шығармашылығы жайлы құнды дүниенің насихат-
талу шекарасын кеңейтуге «ТҮРКСОЙ» халықаралық 
ұйымы атсалысты. Кітаптың таныстырылымына ақын-
жазушылар, ғалымдар, мәдениет қайраткерлері мен 
қоғам белсенділері қатысты.

«Әуезов жайлы іргелі еңбектің тәжімалануы 
– бауырлас түрік халқы үшін де үлкен олжа. 
Ендігі уақытта осы  кітап арқылы түрік тілі 
қауымдастығы, оның ішінде жас буын Әуезов 
әлеміне еркін саяхаттап, тұшымды ой түйеріне 
сенімдімін. Орайлы жерде айта кеткен абзал, 
Мәдениет және спорт министрлігі жыл соңына 
дейін Мұхтар Әуезовтің 5 томдық шығармалар 
жинағын жарыққа шығарады. Ұлы даламызда ғұмыр 
кешкен, түгел түркі жұртына ортақ данышпан 
тұлғалар қашанда кеңінен дәріптеле берсін», – 
деді кітаптың тұсаукесеріне қатысқан Мәдениет 
және спорт министрі Дәурен Абаев.Сондай-ақ, ми-
нистр кітапты аударған ақын Әсем Ережепқызына 
шығармашылық-редакциялық ұжымға, бауырластық 
ниетпен бастама көтерген «ТҮРКСОЙ» халықаралық 
ұйымының Бас хатшысы Сұлтан Раевқа алғыс білдірді.
Бұған дейін М.Әуезовтің 50 томдық академиялық 
жинағы мемлекеттік тапсырыспен жарық көрді, -деп 
ҚР Мәдениет және спорт министрлігі Баспасөз қызметі 
хабарлайды.  

***                          ***                     ***
МҰХТАР ӘУЕЗОВ – ҚАЗАҚТЫҢ ҰЛЫ ЖАЗУШЫСЫ,                                     

ҚОҒАМ ҚАЙРАТКЕРІ БОЛДЫ
Ол 1897 жылы Шығыс Қазақстан облысы, Абай ау-

данында дүниге келген. Атасы Әуез арқылы арабша 
хат танып, жастайынан зерек, ақылды бала болып 
өсіп Семейдегі медреседе, кейіннен орыс мектебін 
оқиды. 1910 жылы Семейде алғаш өзінің «Дауыл» 
атты шығармасын жазып шығады. Мұхтар Әуезов – 
қоғам қайраткері, филология ғылымдарының докто-
ры. Қазақ әдебиетіне өзіндік зор үлес қосқан жауһар 
шығармалардың авторы. Бұл жазушы бүкіл әлемге 
«Абай жолы» эпопеясы арқылы қазақты танытқан. 
«Абай жолы» эпопеясын жазу үшін 30 жыл  уақыты кет-
кен. Қазақтың ұлы ақыны – Абайды тек қазақ халқына 
ғана емес бүкіл әлемге танытты. Романда тек Абайды 
ғана емес қазақтың салт-дәстүрі мен тарихы жайлы да  
жазылып өткен. Мұхтар Әуезов қазақ әдебиетіне зор 
үлесін қосып қана қоймай, қазақ драмургиясына да өз 
үлесін қоса білгін тұлға. Оның жазған пьессалары әлі 
күнге дейін сахнада қойылуда. Алғаш 1917 жылы семи-
нарияда оқып жүргенде Шәкерім Құдайбердіұлының 
«Жолсыз жаза» дастанын негізінде «Еңлік-Кебек» 
пьессасын жазып, оны Ойқұдық деген жерде сахнаға 
қояды. Жазушының «Қорғансыздың күні» шығармасын 
оқығанда қыз баласының тағдырының қиындығы, 
оның жолы жіңішке екенің және бір түсінгендейміз. 
Бұл шығарманы біз әдебиет сабағында оқығанбыз. 
Және «Оқыған азамат», «Кім кінәлі?», «Қыр суреттері», 
«Үйлену» сынды т.б. шығармалары халық жадында әрі 
көп оқылатын, қазақ әдебиетінде өшпес орын алған. 
Мұхтар Әуезовтің өзі де, сөзі де ұрпақтан-ұрпаққа 
қалып отыратын жауһар туындылар.

 ***                          ***                     ***
М.Әуезов шығармашылығы – ХХ ғасырдың 

әсемдігімен, ғажайып әсерлілігімен сиқырлы, 

МҰХТАР  ӘУЕЗОВ  ТУРАЛЫ РОМАН-ЭССЕ  
ТҮРІК ТІЛІНЕ  АУДАРЫЛДЫ

қайталанбас ұлы құбылысына айналды. Әуезов 
мұраларынан алатын тағылым ұшан-теңіз. Жазу-
шы шығармаларында өз халқының тыныс-тіршілігін, 
қам-қарекетін, аяулы арманы мен нұрлы үмітін, та-
рихи болмысы мен бүгінгі бітімін терең ұғынып бере 
білген суреткер.  Ұзақ жылдарға созылған терең 
шығармашылық ізденістердің, қажыр-қайратының 
нәтижесінде күллі әлемге ұлы Абайды танытып қана 
қойған жоқ, қазақ халқы «Абай жолы» арқылы өзін 
де тереңірек түсініп таныды. «Абай жолынсыз» қазақ 
әдебиетін, халқымыздың рухани-көркемдік әлемін 
көзге елестету мүмкін емес» деп халық жазушы-
сы Ә.Кекілбаев бағалағандай, тек қазақ халқының 
ғана емес, көшпелі түркі жұртының өткені туралы ең 
алғашқы кең ауқымдағы шығарма. М.Әуезов қазақ 
әдебиеті тарихындағы үлкен өмірлік, шығармашылық 
жолдарында зор табыстарға жетті.   Жиырма жасында 
«Еңлік-Кебек» трагедиясын жазғаннан кейін он шақты 
жыл ішінде көптеген әңгіме, повесть, пьесаларымен 
көзге түсті. Атап айтақанда: «Қорғансыздың күні», «Ба-
рымта», «Ескілік көлеңкесінде», «Көксерек», «Қыр» 
әңгімелері, «Жетім», «Қараш-қараш оқиғалары», 
«Қаралы сұлу», «Қилы заман» секілді прозалық 
шығармаларымен оқырман назарын бірден өзіне ау-
дарды. Прозаның шағын жанрының шебері екендігін 
көрсететін осы шығармаларында адамның іс-әрекетін 
әлеуметтік-қоғамдық жағдайлармен астастыра 
келіп, кейіпкер психологиясының терең иірімдерін, 
табиғат суретін, халықтың дәстүрлі тіршілігін, тыны-
сын, ұлттық мінез-құлқын мейлінше қанық, толық 
суреттей білген.Жазушы адам бойындағы пәктік 
пен сұлулықты әділетсіздік пен азғындыққа қарсы 
қоя, жарыстыра суреттеу арқылы қазақ әдебиетіне 
классикалық психологиялық прозаның үлгісін әкелді.
Осы туындылардың өзімен М.Әуезов құдіретті та-
лант иесі екендігін танытқан болатын. Оның та-
лантын шарықтатып, көркемдік дамудың шырқау 
биігіне жеткізген өмір жолы оңай емес еді. Ол та-
удай талпынудың, дамылсыз ізденудің, табанды 
еңбектенудің қиын-қыстау жолы. Сонымен бірге, 
халыққа адал қызмет етудің азаматтық, адамгершілік 
жүгін арқалаған ауыр да абыройлы жол болды. 

МҰХТАР ӘУЕЗОВТЫҢ «ҚИЛЫ ЗАМАН»  ПОВЕСІ
М.Әуезовтің қаламынан шыққан алғашқы 

туындылардың бірі – 1928 жылы жазылған «Қилы 
заман» повесі. Бұл туынды кезінде кейбір себептер-
мен халыққа кең танылмай қалып қойған еді. Міне, 
сол повесть 1972 жылы Ш.Айтматовтың алғысөзімен 
«Новый Мир» журналында орыс тілінде «Лихая годи-
на» деген атпен жарық көрді.Аталмыш повесте Қазан 
төңкерісі алдындағы қазақ даласындағы ақ патшаның 
отарлау саясаты, екі жақты езгіде, тар қыспақта қалған 
халықтың ауыр тұрмысы, қайғы-мұңы, ашу-ызасы ба-
рынша шынайы көрсетілген.Бұл кезде болып жатқан 
1-дүниежүзілік соғыстың зардаптары да қарапайым 
халықты жаншып, езе түскен. Міне, осы тұста халықтың 
ауыр жағдайына, тұрмыс-тіршілігіне қарамай-ақ, пат-
ша үкіметі қара халықтан майданға әскер алу тура-
лы жарлық шығарды. Жарлық халықтың ашу-ызасын 
келтіріп, ақ патшаға қарсы күрестің ашықтан-ашық 
басталуына әкеп соқты. Қалың жұрт қарсылық май-
данына жұмылды. Жұртты күреске ұйымдастырған 
халық басшылары- өмірде болған Ұзақ Саурықов, 
Жәмеңке Мәмбетов, Ыбырай сияқты тарихи адам-
дар еді. Жергілікті байлар Дәулетбек пен Түнқатарлар 
халықты күреске бастаған Ұзақ пен Жәмеңкені қолға 
түсіріп, өздері патша жарлығын жүзеге асыруға 
әрекеттенеді. Бүлікті басып, басшыларын жазалауға 
орталықтан Клубницкий жіберіліп, Ыбырай бастаған 
жігіттермен арада қантөгіс қақтығыс болады. Ав-
тор осындай ұлт-азаттық көтерілістің қазақ, қырғыз, 
ұйғыр халықтарында күшейіп отырғанын, бірақ оның 
стихиялы түрде басталып, соғыс құралдарының 
жеткіліксіздігінен тез басылып қалып отырғанын жа-
зады.Өмірлік факті ретінде 1916 жылғы Жетісу Албан-
дары көтерілісінің тарихи оқиғалары негізге алынған 
Ленинград университетінің студенті болған кезінде 
Мұхтар фольклор нұсқаларын жинау үшін Жетісуға 
әдейі келі, оның әсем жерлерін, заңғар таулары мен 
жасыл жайлауларын аралап, тамашалап көреді. 
Бірнеше шығармаға арқау еткен дүниеліктерді ол 
осы сапараларында жинаған.Оқиға Жетісудың атағы 
жер жарған Қарқара жәрмеңкесін суреттеуден ба-
сталады. Салғаннан жазушының эпикалық құлашы, 
қаламгерлік диапазонының кеңдігі, палитрасының 
сан алуан бояуға байлығы көрінеді. Төгілген тілі келісті 
картонна. Бірақ, Әуезов жәрмеңкенің дырду қызығын, 
ақтарылып шашылып, судай ағып жатқан байлығын та-
машалай таңдай қағып, тамсанудан аулақ. Сахараның 

қанды ауыз обырлардың, майға қонған шыбынның 
сирағын жалайтын сараң, жарты тілі үшін жайын са-
татын саудагерлердікін қалай алдап, шырғалап, жеп 
жатқандығы алғашқы көріністерден-ақ белгілі болып 
қалады. Жазушы бір детальмен көп сырды аңғартады. 
«Базар ортасында ұзын биік ағашқа аспандатып 
көтерген ақ жалаудан екі басты самұрықтың суреті 
желкілдейтін. Бұл қомағай қыранды, жалмауыз тілекті 
ертегі озбырының айқын тұрған белгісі еді. Обыр-
ды туғызған ана жат пішінді, жалмауыз түсті ұлық. 
Соның айқын таңбасы ертегі айдаһарындай екі басты, 
жайын түсті самұрық. Бұның жәрмеңке басында тірі 
жүрген құлдары, атқан оқ, шапқан қылышы – жемқор, 
семіз қарынды пристав «ақ желке» Падпаруев те, 
айнласындағы жоғары құлдары – ұсақ тілмаштар. 
Бұның ішінде қазақтан шыққан өңі жылтыр, қарны 
томпақ тілмаштар».

Жыл он екі айда бір оралатын жәрмеңке қыр қазағы 
үшін керек-жарақ алатын сауда-саттық орталығы 
ғана емес, ескі көз, кәрі жолдаспен кездесетін, ел-
елден келгендермен ұшырасып, әңгіме-дүкен құрып, 
ойын-сауық көріп, сайран кешетін қызық думан ор-
дасы. Қарқара жәрмеңкесінің осындай қан базарын-
да маусым жарлығы атылған оқтай дүңк ете қалды.
Сұмдық хабар елді екіге жарған: Рақымбай болыс, 
Оспан тілмаш бір жақта, Жәмеңке қария, Ұзақ батыр 
бір жақта. Дауылды күнгі теңіздей астан-кестең боп, 
бүлініп алған халық басты тауға да, тасқа да соғып 
ақыры солдатқа жігіт бермеске бекінеді. Көтерілістің 
білек сыбанып шыққан басшысы жоқ. Түптеп келген-
де, елдің аузына қарайтын адамы – қарт Жәмеңке. 
Ол – көпті көрген көне, талайды бастан кешкен ести-
яр. Бөрліккен көпшілік бас қосып, не істеудің амалын 
іздеген – ақылдасқан шақта, төрелік – Жәмеңкеде, 
екінші көшелі кісі – Ұзақ. Бұл екеуінің сөздерінде алы-
стан орағыту, тұспалмен білдіру, айшықты өрнек, кей-
де шүйлігіп, қадап, тіреп айту сияқты қазақтың ежелгі 
шешендік өнеріне тән қасиеттер мол. Жәрмеңке 
толғауларында даналық, ақылгөйлік басым жат-
са, батыр ұзақ кесіп, пішіп, түйіп айтады, сөздері 
қорғасындай салмақты.

1916 жылғы ұлт-азаттық көтерілісі – қатпары 
қалың, масштабы зор, саяси-әлеуметтік қозғаушы 
күш-қуаты орасан үлкен оқиға, халықтық қозғалыс. 
Тұңғыш басылғаннан кейін, зиянды шығарма де-
ген жаламен тыйым салынып, қырық жыл өткен 
соң ғана зор қиындықпен қайтадан жарияланған 
туындының ұлттық рухымызды, азаттық үшін 
күресімізді, тәуелсіздік жолындағы азапты жолымыз-
ды бейнелеудегі орны ерекше екендігін тиянақтап 
айту дұрыс болмақ.Жазушы көтерілістің басты, негізгі 
себебі, ашық, анық түрткісі патша өкіметінің қаны 
сорғалаған отаршылдық саясаты екендігін көптеген 
кейіпкерлерінің іс-қимылы, сөйлеген сөзі арқылы 
әр түрлі орайда жан-жақты бейнелейді. Бұл ретте 
25 июнь жарлығының ең соңғы шеп, төзімнің бітуі, 
лаулағалы тұрған қауға түскен шақпақ от.Бұл биік рух 
көтеріліс басталмай тұрып көрінеді де, абақты ішіндегі 
тергеу кездерінде Жәмеңке, Ұзақ мінездерінен терең 
танылады. Әр буын өкілдері, аттары белгілі, белгісіз 
азаматтардың азаттық еркіндікке бұлқына ұмтылуын 
жазушы зор шабытпен құлшына суреттейді.Қолға 
түсіп, прокурор алдында тергеуге келген Жәмеңке жа-
уаптарына құлақ асайық.«Жерді алды. Қонысты алды. 
Ел күн көріп отырған суды алды, өз жерімізді сатты» 
– дейді Жәмеңке.Отаршылар жасаған зорлық, істеген 
сұмдықтарды жіпке тізгендей етіп ұлықтың бетіне 
соғады. Халық ашуы, халық ызасы кескекті ердің аузы-
нан оттай ыстық сөз болып шығады. Осы тергеу үстінде 
Жәмеңкенің характері, оның азаттық сүйгіш үлкен 
жүрегі, ешкімнен шайлықпаған жасын, тізе бүкпес 
асқақ ерлігі көрінеді.Шығарма ерекшеліктерінің бірі – 
көпшілік сценалары айрықша шеберлікпен жазылған. 
Адамдар психологиясы, әртүрлі толқын, алтыбақан 
ала ауыздық, стихиялық – осы сияқты көтеріліс 
характеріне тән сипаттар, көптеген жәйттар көпшілік 
көріністері арқылы бейнеленген.Жазушының бей-
нелеп отырған өмір құбылыстарына деген ықылас-
пейілі, сезім-түйсігі, авторлық көзқарасы, қаламгерлік 
тұғыры кейіпкерлер тұлғасын сомдау үстінде үнемі 
айқын-ашық көрініп отырады. Тұтастай алғанда, 
реалистік прозаның негізгі принциптерін қатаң сақтап, 
биік көркемдік нысананы меңзей отырып, жазылған 
шығарманың басты байлығы – сан алуан ерекшеліктері 
бар, бірін-бірі қайталамайтын, ұлттық бояуы қанық 
мінездер, тұлғалар шоғыры. Солардың ішінде халық 
қысылып, тығырыққа тірелгенде, сөзіне ден қойып, 
байлауына тоқтайтын, елдің тағдырын шешетін, билік 
айтатын, негізінен екі кісі бар: бірі – Жәмеңке би, 

«Уақытша отбасы» жобасы шалғайдағы ауылдан келген 
балаларды мүмкіндігінше жайлы ету қажеттілігіне байланы-
сты жүзеге асырылды. Балалар көрші ауылға оқу үшін күнде 
жол жүрмеуі үшін жасалынған. Ал, ең алдымен, шағын елді-
мекендердегі мектеп жасындағы балалардың сапалы білім 
алуға қолжетімділігін арттыруға бағытталған.

Тайынша ауданында бұл «Уақытша отбасы» пилоттық жо-
басы 2021-2022 оқу жылынан бастап қолға алынған.

Біздің аудандағы ерекше жобаның бастаушылары До-
нецк орта мектебінің мұғалімдері болды. Өткен оқу жылын-
да бір отбасы бала асырап алса, биыл тағы біраз ұстаздар 
уақытша отбасы құруға бел буған. Уақытша тәрбие алғаны 
үшін олардың барлығы 19 АЕК-ке дейін жалақы алады және 
бір баланы асырау үшін ай сайын 7 АЕК-ке дейін төленеді.

«Уақытша отбасы» пилоттық жобасы тиісті білім беру 
ұйымы жоқ ауылдық елді-мекендердің балаларын оқу жылы 
ішінде баланы қабылдауға келіскен басқа отбасында уақытша 
тұруды ұйымдастыруды көздейді.

«Уақытша ата-ана» баланы тәрбиелеуге апарар алдында 
күш сынағынан өтуі керек. Ол үшін сарапшылар үміткерлерге 
қойылатын критерийлер мен талаптарды қарастыратын 
белгілі бір алгоритм әзірледі. Ең алдымен, басты рөл 
бүкіл отбасының денсаулығы туралы анықтамаға берілді. 
Үміткерлер наркологиялық, психиатриялық, туберкулезге 
қарсы, тері-венерологиялық диспансерлерден анықтама 
және соттылығының жоқтығы туралы анықтаманы ұсынуы 
қажет.

Екінші маңызды шарт – оқушының өмір сүруіне және 
оқуына қажетті қолайлы жағдайлардың болуы. Баланың 
патронаттық отбасында тұру кезеңінде оның жеке бөлмесі, 

екіншісі – Ұзақ батыр.Жәмеңке жасы жетпіс бестен 
асқан, өмірдің ащы-тұщысын түгел көрген, дәстүр-
салтты бес саусағындай білетін, ел жорасының май-
талманы, көмейі бүлкілдеген шешен, азаттық жолында 
жанын беретін, қазақ едінің тәуелсіздігі үшін ғасырлар 
бойы күрескен ескі билердің соңғы тұяқтарының бірі.
Қазақ ауылындағы таптық жіктеліс Рахымбай бо-
лыс, Оспан тілмаш, оған қарсы топ Жәмеңке, Ұзақ, 
Жанпейіс, Ыбырай араларындағы қайшылықтан та-
нылады. Рақымбай – орта жастардағы, шала-шарпы 
орысшасы бар, пысық болыс. Патша отаршылары-
мен оның ым-жымы, ұрлық-қарлығы бір, солардың 
қолтығында жүреді. Жігіт алу кезінде халықты көзге 
алдап, сыртынан сатып жіберу – табыиғатына жара-
сымды қылық. Рақымбай мен Оспан тілмаш та опасыз. 
Бір әкенің баласы батыр Ұзақ, Түнқатар арасы керағар. 
Ұзақ – көтеріліс басшысының бірі. Түнқатар мал 
беріп, пара беріп жанын алып қалу пендешілігімен 
әуре. Бұл екеуі туысқандай емес, бір-бірімен ата жа-
удай. М. Әуезов қилы заманға тап болған қазақ елі 
әлеуметтік топтарының да ішкі жіктерін көрсете алған. 
Әрі олардың бәрі қалыптасқан характер ретінде 
бейнеленген. Романда характер эволюциясы емес, 
қалыптасқан характерлердің қиын жағдайлардағы 
іс-әрекеті, ойлары, сезімдері бейнеленеді. Мыса-
лы, романдағы Жәмеңке, Ұзақ, Ақжелке, Рахымбай, 
Түнғатар, Дәулетбек, Оспан т.б. сөзі, ойы, сезімі ғана 
емес, мінез-құлқы, қимыл-әркекетіне дейін даралана 
бейнеленеді.

Қаламгер ел басына күн туғанда оның басы-
қасында кімдердің болғанын тебірене жазады. Пат-
ша жарлығына, қарулы әскерге көтерген күштердің 
рухани әлемін, жігер қайратын талдай суреттейді. 
Түрлі әлеуметтік топтардың алуан түрлі мақсаттары 
көрсетіледі. Мысалы, «Кешеден бері әншейінде 
пысықсып, тілмарсып жүрген Албан ішінің үлкен-
кішісі, жақсы-жамандарының бәрінің де сөздерін естіп 
шықты. Бірде бірінің сөзінде түпкір өріс жоқ.Істейтін 
істің ем домы жоқ. Құр ғана Албанның өткен күні пәлен 
еді, бүгін мұндай апат келді, ауыр күн туды, ақыр за-
ман болды дегеннен басқа, құр зарлағаннан басқа 
ештеңе айтпайды.Жоғарыдағы Ұзақ батыр бейнесінің 
кейбір суреттері мен астарларына оралайық. Алғаш 
сөз алатын Жәмеңкеден кейін, толғаныста жүрген 
Ұзақ батыр ақтарылды. Оның сөзіндегі ойлары ірі. 
Ел басына орнай қалған қилы заман бүгін ғана туған 
жоқ. Ер азамат арқасына аяздай батқан қасірет батыр 
арманымен де қабаттасады. Батыр қарулы әскерге 
қарсы шыққалы отырған ел әрекетіне емес, оның 
намысының оянғанына, соны қартайған шақта өзінің 
көргеніне қуанады. М.Әуезов ұнамсыз кейіпкерлерін 
дәстүрлі әдебиеттегідей бірден ұнамсыз қалыпта бей-
нелеуге тырыспайды. Оның ішкі құлқы мен сыртқы 
түрі арасындағы алшақтықты тура немесе жана-
ма мінездеу арқылы да айтады. Бойға сіңген дағды 
бойынша қызметке кіріскеннен бергі көздеген ны-
сана мал мен атақ, жылы, жайлы орын табуға ғана 
арналғандықтан, бұнда да сырт көрінісі болмаса, 
ішінде құралған негізгі пікір, бағыт жоқ еді. Ел қамы, 
көп мұңы дегеннен, «қалың жұрт тұрмысына жайлы, 
жайсыз болар ма? – деген сұрақтардан бұның басы 
да, жүрегі де аман болатын.Жазалаушылар Жәмеңке, 
Ұзақ, Әубәкірлерді абақтыға қамап, көтерілісті басшы-
дан айырып, олардың тобын ірітпекке қадам басқан. 
Ашық өлтіруге халық қаһарынан қорқып, Жәмеңкенің 
тамағына у қосқызады. 75 – тен асқан бас қарияның 
азапты өлімін суреттейтін беттерді оқығанда, төбе 
құйқаң шымырлап, жүрегің сыздағандай болады.
Құлазып елсіз қалған жайлау, иесіз қалған мал-
мүлік жайында жазушы щығарманы төмендегідей 
аяқтайды.  «Артында қара түтін боп жәрмеңке қалды. 
Иесіз болып қаңырап Алатаудың жайлауы қалды. 
Кіндігін кескізіп, кірін жуған момындық күні қалды. 
Албан албан болғалы қыстың жұтын, жаздың індетін 
көрсетпеген, жер кіндігі – ата қоныс мекені қалды. 
Тау-таудың саласындағы иесіз шулап, қора-қора қой 
қалды. Тау толған арқар, бұғы, елік, қарақұйрық, та-
утекедей жабайы, жайын көршілері де қалды. Ал-
дында белгісіздікке толған тұманды күндері құшағын 
жайды. Артына нәлет айтып, алдына қарай жол 
тартты». М. Әуезов «Қилы заман» романында ха-
рактерлер жасау жолында портрет пен мінездеудің, 
жинақтау мен даралаудың қазақ әдебиеті үшін 
дәстүрлі жаңа үлгілерін де шығармашылық талантпен 
меңгере қолданады. Ірі характерлер сомдау жолында 
қаламгер қолданатын әдіс тәсілдер шығармада сала-
лас, сабақтас сюжеттердің аралас келуі, шеберлікпен 
қолданылуы көркем мазмұнды романдық хронотопта 
жан-жақты және тереңдей, көлемді бейнелеуге негіз 
жасаған.Үлкен табыс – жазушының өрнекті, бейнелі 
көркем тілі.

Құрметті газет оқырмандары!Тарихи де-
ректерге, әдебиеттер мен тарихи  жазбаларға 
сүйене отырып, ұлы жазушының  шығармаларын 
жариялап отырмыз. Егер, сіздерде де тарихи де-
ректер,  қолжазбалар сақталса, сонымен қатар, 
жазушының шығармалары бойынша ой-пікірлеріңіз 
болса,көпшілікке газет арқылы ұсынуға болады.Бұл-
біздің тарих!  Рухани жаңғыру! Ғұлама жазушының  
еңбектері- кейінгі ұрпаққа үлгі-өнеге!

УАҚЫТША ОТБАСЫ ЖОБАСЫ ТУРАЛЫ

үй тапсырмасын дайындау үшін жеке жұмыс орны болуы ке-
рек. Барлық осы шарттар орындалған жағдайда оқушының 
уақытша отбасында тұруы туралы тиісті шешім қабылданады. 
Осыдан кейін нағыз ата-ана, патронаттық отбасы және білім 
бөлімі оқушыны оқуға ауыстыру туралы үш жақты келісімге 
қол қояды.

Осылайша, шалғайдағы ауылдық елді-мекендердің 
балаларының тұруын ұйымдастырудың «уақытша отбасы» 
сияқты баламалы тәсілдерін енгізу балалардың сапалы білім 
беру қызметтеріне қол жеткізуіне жағдайды жақсартуға 
ықпал етеді.

Отбасы тәрбиесі балаларға психологиялық жайлылықты, 
отбасылық тәрбие құндылықтарын, көп ғасырлық дәстүрлерді 
сақтауды қамтамасыз етеді. Сұрақтар бойынша аудандық 
білім бөліміне хабарласыңыздар.  тел.  21259.

Айнагүл ШАЯХМЕТОВА, 
аудандық білім бөлімінің  жаппай білім беру бойынша  

бас маманы.

Балаларға арналған көптеген мереке бар, соның ішіндегі 
ең танымалы –Бүкіләлемдік балалар күні, бұл мереке 20 
қарашада аталып өтеді. 1989 жылдың 20 қарашасында «Ба-
лалар құқығы туралы конвенция» қабылданды. Ал 1954 
жылы БҰҰ Бас Ассамблеясы осы күнді мереке деп белгіледі. 

Тайынша қаласының №4 орта мектебінде осы атау-
лы күнге арналған 5-10 сынып оқушылары үшін  «Балалар 
мемлекеттің қамқорлығында» атты іс-шара өтті. Аталмыш 
мектептің тәрбие ісі жөніндегі меңгерушісі Н.Качалкина, 
аудандық прокуратурадан прокурор А.Шынтемір, №4 орта 
мектептің әлеуметтік педагогі А.Галяшинский, «Тайыншин-
ские вести» аудандық газетінің редакторы О.Соболевская, 
АПБ өкілдері іс-шара барысында тақырыпқа байланысты 
өз ойларын жеткізді.. Кездесуге шақырылған қонақтар ба-
лаларды құқықтық құжаттардың пайда болу тарихымен, 
олардың бала өміріндегі маңызы туралы таныстырып, мы-
салдармен құқықтар мен міндеттердің бірлігін көрсетіп, сол 
арқылы оқушылардың құқықтық білімдерін кеңейте түсті. 

Диалог аясында «Балалар құқығы туралы конвенция» 
қалай жұмыс жасайтынын, қазақстандық балалардың 
құқығын қорғау бойынша мемлекеттің қандай шаралар 
қолданатынын түсіндірді. 

- Кәмелет жасқа толмаған балалардың құқықтар 
нормасы Қазақстан Республикасының заңнамасында 
«Неке (Ерлі-зайыптылық) және отбасы туралы» 
Кодексінің қабылдануымен пайда болды. Осы Кодексті 
қабылдағанға дейін балалардың құқығы ата-ана мен 
баланың құқықтық қатынасының аралық әсерімен қарау 
арқылы қарастырылатын. Сонда балалар өздерінің іс-
әрекетке қабілетсіздігінен жеке құқық иесі бола алмай, 
керісінше ата-ана қамқорлығының пассивті нысаны ретінде 
қарастырылған,-деді өз сөзінде Н.Качалкина.

Кодексте мемлекеттік саясаттың балаларға қатысты 
негізгі мақсаттары: заң бұзушылық орын алған кезде 
балалардың құқықтары мен заңды мүдделерін қорғау; 

баланың құқықтық кепілдіктерінің құқықты негіздерін 
қалыптастыру; балалардың физикалық, интеллектуалды, 
рухани және адами дамуына қолдау көрсету. 

Осылайша, бала өмір сүруге құқылы, қорғалуға құқылы, 
денсаулығын қорғауға, баспаналы болуға, білім алуға, 
жеке тұлға болуға және оның сақталуына, мемлекеттік 
көмек алуға құқылы бола алады.  Одан басқа, баланың 
негізгі құқықтары деп: отбасында тұрып тәрбие алу; ата-
анасының кім екенін білуге; ата-анасымен бірге тұруға (бұл 
оның мүдделеріне қарсы келмеген жағдайда), олардың та-
рапынан қамқорлыққа, ата-анасының тәрбиесіне, ал олар 
болмаған  немесе ата-ана құқығынан айырылған болса, 
қамқоршысының немесе балалар мекемесінің тәрбиесіне; 
жан-жақты дамуына; қадір-қасиетінің құрметтелуіне; ата-
анасымен және басқа да туысқандарымен араласуға; өз 
ойын айтуға;  аты, тегі мен әкесінің атын алуға; өмір сүруге 
қаражат алуға, жеке шығындарға құқылы деп белгіленген. 

Балаларды ата-аналарынан айыруға болмайтындығы 
жайында да айтылды. Ата-ананың бала тәрбиесінде 
жауапкершілігі мол. Егер баланың ата-анасы болмаса, ол 
жауапкершілік «қамқоршы» деп аталатын басқа ересек 
адамға жүктеледі. Ата-ана да, қамқоршы да тек баланың 
мүддесі үшін әрекет ету керек. Күтім жасауға, қорғауға не-
месе емделуге орналастырылған баланың жағдайы жақсы 
екеніне көз жеткізу үшін тұрғылықты жағдайын тұрақты 
түрде тексеріп отыруға міндетті. 

Кездесуде осы тақырыптар барысында сөз қозғалды. 
Балаларға қандай да бір мәселе болған жағдайда, іштен 
тынбай, мәселемен үлкендермен бөлісуді немесе тиісті 
ұйымдарға хабарласу керектігі туралы  ескертілді. 

Бүкіләлемдік балалар күні – балалар мен балалықтың 
нәзіктігін, олардың ата-ана, қоғам,қоршаған орта үшін 
қаншалықты бағалы екенін еске салуға шақырады. 

Наталья КАЧАЛКИНА, 
№ 4 орта мектебі директорының орынбасары.

20  ҚАРАША – 
БҮКІЛӘЛЕМДІК  БАЛАЛАР КҮНІ

БҮРКІТКЕ ЖАРАТУШЫ ТАҢДАУ БЕРГЕН
Осы бір кезеңде бүркіттің екі таңдауы болады. 

Бірі – басқа түскенге бағынып ит жемеде аштықтан 
бұратылып өліп тыну, екіншісі – ағынға қарсы 
жүзумен қайта түлеп, жаңа өмір бастау. Мұны қазақ 
«Қыранның қайта түлеуі» дейді. Ол – 150 күнге со-
зылады. Екі жолдың екеуі де оңайға соқпасы анық. 
Алайда, таңдау – біреу.

Қыран құс алдымен, өзі түлеп ұшқан құз 
қабағындағы ұясын табады. Сол ұяға қонақтап, 
майырылған тұмсығын тасқа ұрып сындырады. 
Тұмсығы қайта шыққанша күтеді. Содан соң икем-
ге келмей, имейіп қалған тырнақтарын сындыра 
бастайды. Тырнағы шыққанша тағы күтеді. Осы 
кезеңде мынадай бір сұрақ туындауы мүмкін. «Неге 
тұмсығы мен тырнағын бір уақта сындырмайды?» 
деген. Олай етсе, күнде жем-азығын қалай таппақ?! 
Ол тұмсығын сындырған уағында жемін икемге 
келмей қалған тырнағымен-ақ ілдәлап табады. Ал, 
тұмсығы шыққан соң тырнағын сындырып, жемін 
тұмсықпен табуға тырысады. Бұдан соң қыран ұшуға 
кедергі кәрі қауырсындарын біртіндеп жұла бастай-
ды. Жаңа қауырсын шыққанша күтеді. Бүркіттің 
бұл түлеуіне, жоғарыда айтқандай, 5 айға жуық 
уақыт керек. Осы бір қилы кезеңнен соң қырықтың 
қырқасына шыққан қыран құс тастүлектей қайта 
алғырлана түседі. Көзі қарыққанды іліп, тырнағы 
түскеннен айырылмастай байырғы ептілігін қайта 
табады. Осылайша, қыран тағы 30 жыл өмір сүруге 
мүмкіндік алады.

«ҰЯДА НЕ КӨРСЕҢ, ҰШҚАНДА СОНЫ ІЛЕСІҢ»
Арқадағы байырғы баба салтын жалғаған бүркітші 

Темірәлі Төлегенұлы қыран сырын бір кісідей білетін 
азамат. Оның дала тағысымен сырластығына 10 жыл-
дай болды. Сөзіне сүйенсек, бүркіт 4 жасынан ба-
стап ұя сала бастайды. Денесі толық жетілгеннен соң 
жұптасады. Ал, жұптасқаннан кейін аққулар секілді 
тіршілікте ақырына дейін бірге болады. Ұялайтын 
мекені тұрақты әрі 2-3 шақырымдай кең алқапты ала-
ды. Ол өзі мекендеген аумаққа басқа ірі құстарды жу-
ытпайды, ұсақ құстарға тимейді. Ұя салу науқаны на-
урыз немесе көкек айларында басталады. Бүркіт ұясы 
мұнарасы мұнартқан 1000-3000 метр биіктіктегі тау 
жартас-кенерінде кезігеді. Бұл да бүркіттің өктемдігі 
мен өрлігін айғақтайтындай.

Әрбір жұп бүркітте 2-3 бірдей ұясы болады. 
Бірақ, қыран соның біреуіне ғана жұмыртқалайды. 
Келесі жылы басқа ұяға кезек ауыстырады. Ұясының 
көлемі ірі құсқа лайық едәуір үлкен. Ұя қураған бұтақ-
шыбықтарынан тұрады да, аздаған таяз шұңқыр жа-
салады. Ұяның түбіне шөп-шалам мен жылқының 
құйрық-жалы, жүн-жұрқа төселеді. Ұя шұңқырының 
тереңдігі – 10-15 см, диаметрі – 30-40 см. Бүркіт 
ұясын өте таза ұстап, айналасын лас-қоқыстан тазар-
тып, орнын арша, жусан, қурай тәрізді иісі аңқыған 
өсімдіктермен алмастырып отырады. Сарыауыз 
шағынан қасқыр, түлкі, киік етін жеп дәніккендіктен 
өсе келе, сондай аңдарға құмар. Бұл қазақтың «Ұяда 
не көрсе, ұшқанда соны іледі» деген қанатты сөзінің 
арқауына айналған. Қыран түрлі жануардың, оның 
ішінде, ірі сүтқоректілердің етін азық етеді.

Таудағы таутекені де талай іліп жардан жалпасы-
нан түсіргенін әлеуметтік желіден көріп-ақ жүрміз. 
Ашынса, адамға да шабарын ұмытпайық. Қасқырды 
қанатының астына өңгергенде адам одан әулие ме 
екен?!

– Бүркіттің «күй ойнағы» басқа жыртқыш 
құстардікіндей өтеді. Ерекшелігі – өте сақ құс. Олар 
қаңтарда шағылысып, ақпанда ұя жөндейді. Ал, 
наурыздың басында, не көкек айының соңын ала 
қоңыр дақты көмескілеу, бір не екі жұмыртқа табады. 
Жұмыртқаның ұзындығы – 70-80 мм, көлденеңі – 56-
60 мм. Оны аталығы мен аналығы кезектесіп 40-45 
күн басады. Балапанын күніне 1-2 мәрте жемдейді. 
Алғашқы бір аптада құсығымен қоректендіреді де, 
одан кейін етжемге ауысады. Осы кезде балапан «аш 
үрпек» болады. Бүркіт балапанын жердің ыңғайына 
байланысты 60-75 күн баулиды. Күн санап қауырсыны 
өсіп қатайып, «қылышы» айқасқан соң ұшуға талпы-
нады. Балапанын алғаш ұшарда бүркіт қанатымен 
демеп, сүйемелдеп үйретеді. Әлбетте, бірінші рет 
ұядан көтерілерде желді күнді таңдайды. Жасықтау 
балапанын енесі өзі жардан қағады. Бірақ, қанатымен 
сүйемелдеп құлатпауға барын салады, – деп адамға 
тән балажандықты меңзегендей бүркітші Темірәлі 
Төлегенұлы.

Оның айтып отырғаны құс төресінің тектілігі. 
Аталықтың бала-бүркіттің бойындағы жігер мен 
қайтпас қайсарлықты оятуы. Тірнектен өткен қыран 
кейін қанаты қатып, еншісі бөлінген ер баладай өз ал-
дына жеке шығады.

– Бүркіттің жасы турасында түрлі дерек бар. Әр 
жердің құсбегісі алуан атаумен атайды. Көнекөз 
қариялардың айтуынша, 33 рет түлеген құсты көзімен 
көргендер болған. Бірақ, қазақ құсбегілері құс жасын 
ең ұзағанда 12 жасқа дейін санайды.

Құсбегілер көп айтар құс жасын Балапан, Қан түбіт, 
Тірнек, Тастүлек, Мұзбалақ, Көк түбіт, Қана, Жана, Май 
түбіт, Барқын, Баршын, Шөгел деп 12 атауға бөледі, – 
дейді бүркітші Темірәлі Төлегенұлы.

Ал, астаналық құсбегі Серікбек Күнтуған қыран 
атауында небір ел естімеген атаулар барын алға 
тартады Бүркіт жасы мен ерекшелігіне қарай атала-
тын көрінеді. – Әуелі балапан, тірнек, тастүлек, ана, 
қана, жана, құм түлек, қутүлек және сұмтүлек болып 
бөлінеді. Тоғыз жастан әрі асқан бүркіттің «мола» деп 
мүшел жасын он буынға бөледі. Қарап отырсаңыз, 
қазақтың осы атауларының өзі-ақ бүркітке анықтауыш 
болып тұр, – дейді Серікбек Күнтуған.

Расында, тірнектен соң тастүлек болғанда қыранға 
еш қауіп жоқ. Мұзбалақ, ана, қана, жана жасында 
қынынан суырған наркескендей қылшылдай түседі. 
Сондықтан болар, аталардың «Қыран жасы қана де, 
қанасында салғанда ала алмаса, амал не?!» деуі. 
Бұл да адамзатқа берілген астарлы мысал, ақылдыға 
өсиеттей. Пенде де кейбірі орта жасқа келсе де, жас 
баланың әрекетін қылуға әуес. Ал, жасы бас болуға 
асығады. Бұл тағдыр қыранның да басында бар. Тек 
қыранның қырағысы ғана осы кезеңде сыналады һәм 
шыңдалуға талпынады…

Жансая СӘРСЕНБАЙ,
журналист.

Қазақ қызды сұлулықтың символы деп қадір тұтқан. 
Аяулысын көздің қарашығындай сақтаған әрбір ана сәбиі 
туғаннан оқалы тақиясын кигізіп, өсе келе оны құндыз 
бөрікке ауыстырған. Ұзатқанда сәукелесін сәндеп, 
келін болғанда кимешегі мен жаулығын ораған. Осылай-
ша, қастер тұтқан дәстүрімізде ақ кимешектің киесі 
әріден бастау алған. Кимешек жөнінде сөз болса әркім 
ақ жаулықты әжесін ойлайтын секілді. Мұқағалиша 
айтсақ «Әже, сен бірге жүрсің меніменен, Өліге мен өзіңді 
телімегем. Ақ кимешек киген бір кемпір көрсем, Ақ киме-
шек астынан сені көрем…»

Бағзыдағы ғұн бабаларымыздың әйелдерінің шошақ 
бөрікке ұқсас орамалды бастарына орап жүрген бейнелерін 
тарихи кітаптардан талай көргенбіз. Сондықтан, әрбір 
жас қазақ әйелге тән әдемі кимешектің тарихы тереңде 
екенін жақсы білуі тиіс. Кимешек кигізетін адамды да ар-
найы ниетпен сайлап, көне қазақ ғұрпының ретін сақтаған. 
Үлкендердің айтуынша, қызының отау құрып, көп ұзамай 
құрсақ көтеріп, ана болуын тілеген аналар кимешекті ал-
дын ала тіктіріп, сақтап қоятын болған.

– Анам емші әженің кимешегін ырымдап әдейі сұрап 
алғаны есімде. Бірақ, оны не істегенін, қайда қойғанын өзі 
біледі. Кейін маған сыйлайтынын айтқан болатын, – дейді 
қарағандылық тұрғын Мөлдір.

Кимешектің жас анаға абырой, бедел сыйлайтыны 
бағзыдан белгілі. Қазақ даласында туып өскен дарабоз 
тұлғалардың өзі ар-ұятты қорғайтын жаулықтың астында 
омырау еміп, бетін күн көзінен көлеңкелеп өскен. Сондай-
ақ, кимешекке қарап әйелдің жасына, қандай әулеттің, 
рудың отын тұтатып отырғанын білген екен.

Тарих беттері ертеде екі тайпа ел жауласып өзара 
бітімге келе ал мағанда ақ жаулықты аналарымыз араша 
түсіп, кимешектің үстіндегі жаулығын басынан сыпырып 
алып екі араға тастағанын айтады. Содан киелі баскиімнен 
ешкім аттап өте алмағанын білеміз. Бұл – кимешектің 
саяси әрі тарихи мәнін айшықтап тұр. – Негізі жаңадан 
босаға аттаған жас келінге кимешек кигізбейді. Ол ал-
дымен орамалын орап, келіндік міндетін атқаруы тиіс. 
Құрсақ көтеріп, бөбегін аман-есен бауырына басқан соң 
кей аймақтарда қырқынан шыққан кезде ауыл әжелері, 
абысындары жиналып, кішігірім той жасайды. Тойда жас 
анаға «сен де ана болдың» деп, кестелеп тігілген кимешек 
кигізеді. Жас келiншектер қызыл, жасылмен көркемделген 
кимешек кисе, егде әйелдердің кимешектері ою-кестесі 
жеңіл, сары, ақ жіппен сырылады. Ағарту порталы 
ұсынған мәліметке сүйенсек, «Орама кимешекті Ақмола 
жақтың қазақтары ХХ ғасырдың 20-30 жылдарына дейін 
киген. Мата тігілмей, ерекше пішілген бет-әлпеті шығын 
тұратын бөлігіне ойықша жасалған, оны басқа ораған 
кезде кәдімгі кимешектерден айырмашылығы болмаған.
Ал, Сырдария бойындағы Кіші жүз руының бірінде пішіні 
өз бетінше бөлек, бүрмелі кимешек түрі болған. Оның 
алдыңғы жағы кеудеге түсіп, ал жоғарғы жағы бүктеліп, 
бетті екі жағынан қоршап тұру үшін басқа байлап, бекітіліп 
қоятын болған. Кейде арқа бөлігінің жоғарғы бұрышына 
төбешік тігілген. Келесі бір түрі матаның тұтас кесегінен 
пішіліп, бір жақ қырынан келетін жағынан бас сұғатын 
орын қалдырылып, бір-ақ тігіспен тігілетін болған түрі 
Омбы, Атбасарда, Әулиеата өңірінің теріскейінде және 
оңтүстіктегі қоңыраттарда сақталған. Солтүстік және 
Орталық Қазақстанда кимешектердің алдыңғы жағы тра-
пеция немесе үшкірленіп пішіліп, жоғарғы бөлігінде бетке 
орын қалдырылған. Арқа жағы дұрыс ромба түрінде келеді 
де, тізеге, тіпті өкшеге дейін түсетін болған. Оңтүстік қазақ 
әйелдерінде кеңінен тараған кимешек түрі ұзынынан 
екіге бүктеліп пішілген мата кесегінен жасалатын болған. 
Көп тараған түрі мұнара тектес болған. Ол үшін бүкіл мата 
біртіндеп басқа оралып, ұштары орам арасына кіргізіледі 
немесе желке жақтан түйіледі».

Аналардың беделін арттыратын, жүзіне иман ұялататын 
кимешек – қазақ әйелінің көркем бейнесін аша түседі. Осы 
орайда асыл дініміздегі Құранның Нұр сүресінің 31 аяты 
«Әуелгі муһажир әйелдерді Алла мейіріміне бөлесін! Олар 
«Және орамалдарын басына салып, онымен омыраула-
рын жапсын!» – делінген («Сахих әл-Бұхари»).

Үлкендер Шоқанның Шоқан болуы, Абайдың Абай бо-
луы Айғаным мен Зере, Зейнеп пен Ұлжан секілді «ақ ки-
мешек киген аналардың арқасы» дегенді жиі айтады. Рас, 
ерекше назар аударуға лайықты төл туынды – Ұлы дала 
аналарының алтын тәжі іспетті.

Аяулым СОВЕТ, 
Қарағанды қаласы .

ҚЫЗ БАЛА – 
СҰЛУЛЫҚТЫҢ 

СИМВОЛЫ

«ҰЯДА  НЕ  КӨРСЕҢ, 
ҰШҚАНДА  СОНЫ ІЛЕСІҢ»

Қыран құс шамамен 70 жыл өмір сүреді. Алай-
да, осы жасқа дейін ол аса бір қиын кезеңді бастан 
өткереді. Қыран қырыққа толғанда қара тасты 
қақ жарар қайқы қара тұмсығының жүзі мұқалып, 
имейіп қалады екен. Қиядан көрген қызылдың 
қадамын аштырмай бүріп алар қылыштай 
қылшылдаған тырнағы қауқарсыз халге түседі. 
Бұл екеуі – оның басты қаруы һәм негізгі тіршілік 
құралы. Қос қанаты ауырлап, өзіне жүк бола ба-
стайды. Бұрынғыша жеңіл ұшу жоқ. Аспан тағысы 
үшін өте ауыр азап.


